
UPU TOMUA 

 

E mua’i faatalofa ma faafeiloai atu i le paia tele o le Ekalesia Faapotopotoga Kerisiano Samoa i 

ona tulaga faalupeina, i le Suafa pele o Iesu Keriso lo tatou Taitai Sili.  Ua faamalo le soifua 

manuia ia outou susuga i Toeaina, susuga i Faafeagaiga, Faifeau, A’oa’o ma Faletua, tainane foi 

afioga i Tiakono, susuga i alii ma tamaitai Faiaoga o tatou Aoga Aso Sa, faapea foi peresetene 

ma taitai o tatou Autalavou.  Ia viia lo tatou Alii, i la outou molimau atu, o fita i tuga ai mo le 

Alii ma le Tala Lelei, e ala atu i mataupu a le Aoga Aso Sa ma Autalavou. 

 

 

Ua tatou talitonu, o le Tusi Paia o le Upu a le Atua mo tagata uma, ma ua i ai i totonu vaega uma 

ua tatou naunau ia iloa, ina ia tumau mausali pea lo tatou sootaga lelei ma le Atua, ma ia tatou 

ola ai i le ala tatau e tusa ma lona finagalo.  O le mea lea ua tatou talitonu ai, i le matuā taua o le 

a’oa’oina tatau o fanau laiti ma talavou mai le Tusi Paia.  E ao ina a’oa’oina atu ma le faautauta 

lelei, le uiga moni o vaega o le Tusi Paia ua fia a’oa’oina atu, i se auala talafeagai e tusa ma le 

matutua ua i ai tamaiti. 

 

 

1. O le Tusi o Aoga Aso Sa ma Autalavou, ua saunia lava faapitoa mo Aoga Aso Sa ma 

Autalavou a le Ekalesia Faapotopotoga Kerisiano Samoa.  O lona uiga o le meatotino 

lava a le EFKS, e le faatagaina faaletulafono ona toe lomia e se tasi, e aunoa ma le 

faatagaga a le Ekalesia.  O lea e fautuaina ai foi le Aufaigaluega, o faiaoga o Aoga Aso 

Sa ma Taitai o Autalavou, i le taua o le teu faalelei pea o Tusi Aoga, e toe saili i ai mo se 

fesoasoani pe a moomia. 

 

 

2. O Mataupu o Tusi Aoga Aso Sa ma Autalavou 2023, ua maua lea i le upega Tafailagi 

(website) a le EFKS; www,cccs.org.ws. Faamolemole ia fesootai mai lo tatou Ofisa i 

Mulinuu mo se fesoasoani, ma nisi vaega e fia malamalama i ai, i le telefoni 24340, po o 

le e-meli-extneduc@cccs.org.ws. 

 

3. Ua lē o toe fa’aalia i le faasologa o Mataupu i Aso Sa taitasi, vaega masani o le a’oa’oina 

o mataupu, e pei o le Tatalo Amata, Faafeiloai le vasega, faamanatu mataupu talu ai, 

tatalo e faapaia ai le sene ma le Tatalo Faaiu.  Peitai o vaega masani nei e tatau lava ona 

fai i Mataupu o Aso Sa taitasi.  Ua tuuina atu i Tusi Aoga Aso Sa a le Vasega Amata, 

Vasega Laiti, ma le Vasega Feololo, fati o pese (nota) fou mo nisi o mataupu. 

 

4. Mo le silafia e Tamā o le Ekalesia ma le aufaigaluega faifeau, e i ai le taimi e toe saili 

mai ai e lo outou mamalu le ofisa o le MAK, mo nisi Tusi Aoga.  Peitai, ua māua e le 

ofisa nei, o nisi tagata, e lē o ni tagata lotu iā tatou, auā latou te leiloa le suafa o lana 

faifeau.  O lea e tatalo atu ai, o le a lē toe taliaina ni tagata faapea e omai i ni Tusi, sei 

vagana faafeagaiga ma ē omai ma se faamaoniga mai lana faifeau.  E lē mafai foi ona 

faamatuu atu ni Tusi Aoga i nisi o la matou aufaigaluega e aunoa ma se faamaoniga mai 

le faifeau. 

 

5. Afai ua i ai se lape i le galuega nei, e matua atu i la outou tofā faale-Atua e magalo ai le 

aufaigaluega vaivai.  Pe afai foi e i ai ni fautuaga taua mo le faaleleia atili o le galuega, 

faamolemole fesoota’i mai lo tatou Ofisa i tuatasi o i luga, pe lafo mai i le Pusa meli 163, 

Apia. 

mailto:e-meli-extneduc@cccs.org.ws

6. Ua saunia le Tusi Aoga mo le Vasega Amata 2023, e le susuga ia Satala Sa’u FS, faletua 

ia Temukisa Tanielu, Faanati Matamu ma Eirenei Faaui. 

 

 

Ia faamanuia le Atua i le galuega o lenei tausaga, auā le a’oa’oina o alo ma fanau a le Ekalesia, 

ina ia tutupu a’e ma le fiafia e faitau le Tusi Paia ma ola matata’u i le Atua. 

 

 

 

Soifua ma ia manuia  

O la outou auauna 

 

 

 

 

 
Maleifua Tanielu 
(Faatonu A’oa’oga Kerisiano) 

MATAUPU VASEGA AMATA 2023 

 

MANATU AOAO: IA AVEA LE ATUA MA TAIALA I LE OLAGA 

 

IANUARI –MATI:   E LAVEA’I MAI PEA LE ATUA I ALA UMA 

 

IANUARI:  

 

    29  Ua fafaga e le Atua lona nuu i le vao   Efeso 16: 11 – 18 

  (ASO SA O TUPULAGA) 

 

FEPUARI: 

 

     5  Ua lavea’i e le Atua Isamaeli    Kenese 21: 8 – 21 

   12  Ua toe faasaoina e Tavita Saulo   1 Samuelu 26: 1 – 12 

   19  O le teine loto alofa     Kenese 24: 1 – 19  

   26  Ua faamalolo e Iesu le ma’i i le sapati  Luka 6: 6 – 11 

 

MATI: 

 

     5  E pule Iesu i agaga leaga    Mareko 9: 14 – 29 

   12  E tali mai le Atua i le tagata saili   Mataio 9: 14 – 29 

   19  O le fale o le tagata poto    Mataio 7: 24 – 27 

   26  Ua faapupulaina e Iesu mata o tauaso   Mataio 7: 24 – 27 

 

APERILA – IUNI:   FAASOA ATU MEA UA TATOU MAUA  

 

APERILA: 

 

    2  E mana’o i ai le Alii (ASO SA LAUPAMA)  Luka 19: 28 – 40 

    9  O tina mataala (ASO SA TOETU)   Mareko 16: 1 – 8 

  16  Ua le usita’i Iona i le Atua    Iona 1: 1 – 3 

  23  Fafaga i e ua fia a’ai     1 Tupu 17: 8 – 16 

  30  Alofa i so o se tagata     2 Tupu 4: 8 – 13 

 

ME: 

 

    7  O Ana le fafine tatalo     Luka 2: 36 – 38 

  14  Ua agalelei Raava (ASO SA O TINĀ)  Iosua 2: 1 – 7 

  21  FONO MALUA 

  28  O pa o Ieriko      Iosua 6: 1 – 5  

 

IUNI: 

 

    4  Ua faasaoina Mose e le afafine o Farao  Esoto 2: 1 – 10 

  11  Ua a’oa’i e Iesu le mauoa    Mareko 10: 17 – 24 

  18  O Noa o le tama lelei     Kenese 6: 9 – 12 

  25  O le olo Papelu     Kenese 11: 1 – 9 

IULAI – SETEMA:  O LE ALOFA E FAAMAGALO 

 

IULAI: 

 

    2  Ua feiloa’i Esau ma Iakopo    Kenese 33: 1 – 8 

    9  Ua faainu e le Atua lona nu’u    Esoto 17: 1 – 7 

  16  O le tama’i povi auro     Esoto 32: 1 – 6 

  23  Ua ita Mose      Esoto 32: 15 – 20 

  30  O Kalepo ma Iosua     Numera 13: 17 – 30 

 

AOKUSO: 

 

    6  O le gata apa memea     Numera 21: 1 – 9 

  13  Ua vavao e Iesu le matagi (ASO SA O TAMĀ) Mataio 8: 23 – 27 

  20  Taupou e toa 10     Mataio 25: 1 – 13 

  27  O Hamanu ma Moretekai    Eseta 7: 7 – 10 

 

SETEMA: 

 

    3  Ua toe fausia e Neemia le pa    Neemia 4: 1- 6 

  10  O Solomona le tama poto    1 Tupu 3: 5 – 15 

  17  Faauuina Saulo e fai ma tupu   1 Samuelu 10: 1; 1 Samuelu 8: 5-7  

  24  E fiafia le Atua i le usita’i    1 Samuelu 15: 13 – 21 

 

OKETOPA – TESEMA: FINAU MO SE MEA SILI 

 

OKETOPA: 

 

    1  Tapenaga mo le Lotu Tamaiti 

    8  LOTU TAMAITI 

  15  Malologa o le Lotu Tamaiti 

  22  Ua valaau le tagata lepela ia Iesu   Luka 5: 12 – 15 

  29  O Levi le ao lafoga     Luka 5: 27 – 28 

 

NOVEMA: 

 

    5  Ua liliu e Iesu le vai e avea ma uaina   Ioane 2: 1 – 11 

  11  Ua malolo Iesu i le vaipuna o Iakopo   Ioane 4: 1 – 6 

  18  Ua valaau Iesu ia Simona Peteru ma Aneterea Mataio 4: 18 – 20 

  26  Ua manao A’apo i le tovine a Napota   1 Tupu 21: 1 – 14 

 

TESEMA: 

 

    3  O le pepe o Iesu     Luka 2: 8 – 20 

  10  Fiafia i lau meaalofa     Mataio 2: 1 – 12 

VASEGA AMATA 2023 

 

MANATU AOAO:  IA AVEA LE ATUA MA TAIALA I LE OLAGA 

 

MANATU TAIALA IANUARI IA MATI:    E LAVEA’I MAI PEA LE ATUA I ALA UMA 

 

Ia avea le manatu taiala e pei ona taua i luga e fa’aautu i ai a’oa’oga o masina o Ianuari, Fepuari 

ma Mati.  Ia a’oa’oina ai le fanau i le uiga o le ola fesoasoani e atoa i le alofa lavea’i mai o le 

Atua. 

 

ASO SA:   29 IANUARI 2023 

    (ASO SA O TUPULAGA) 

 

MATAUPU:   UA FAFAGA E LE ATUA LONA NUU I LE VAO 

 

SINI:    Ia malamalama le vasega, e alofa le Atua i lona nuu o Isaraelu 

 

TUSI FAITAU:  Esoto 16: 11 – 18 (Mo Faiaoga) 

    Esoto 16:  15  (Mo le Vasega) 

 

Ua iloa e le fanauga a Isaraelu ona latou fai ane lea o le tasi i le tasi.  Se a ea lenei?  Auā latou te 

lei iloa po o le a lea.  A ua fai atu Mose ia te i latou, O le mea e ai lenei, ua foa’iina mai e le Alii 

ia te outou e aai ai. 

 

FESOASOANI MO FAIAOGA: 

 

Talofa tamaiti, Ia o lenei foi taeao ua toe amata le aoga Aso Sa i lenei tausaga.  O le tatou 

mataupu – “Ua fafaga e le Atua lona nuu i le vao.” 

 

O le nuu sa filifilia e fai ma nuu o le Atua, o Isaraelu.  O Isaraelu sa nonofo i le nuu lea o 

Aikupito mo se taimi umi.  Sa nonofo ai i latou ona sa finagalo (mana’o) le Atua e nonofo ai.  

Peitai, na toe mana’o le Atua o le a toe ave lona nuu i Kanana.  Sa Ia tofia Mose e fai ma taitai na 

te ave lona nuu. 

 

Tamaiti e vava mamao nuu ia.  E le faigofie ala na ui ai Isaraelu i lo latou toe foi.  Na latou uia 

foi togavao.  Sa lagona lava e i latou le lē lavava ma le fia aai ma fia feinu.  Ae sa faatasi pea le 

Atua ma i latou, sa Ia saunia foi meaai mo lona nuu.  Na feala mai i latou i se tasi taeao ma vaaia 

ua i ai mea iti lapotopoto sa taatitia mai i fafo o nofoaga sa api (nonofo) ai i latou.  Ua latou ao 

mea lapotopoto ia (e taua o manai) ma aai ai i latou.  Sa maua foi vai e feinu ai i latou. 

 

Tamaiti, e lei tuulafoaiina e le Atua lona nuu.  Sa faatasi pea le Atua ma i latou.  Sa ia fafaga ma 

laveai i latou a o faimalaga i latou.  O a lava faigata ma faafitauli sa feagai ma i latou, ae sa i ai 

pea le Atua e fesoasoani ia i latou.  Sa tumau pea le alofa o le Atua ia Isaraelu. 

 

Uiga o Upu: 

 

i) omera - manai sa fusi faatasi, ina ia faigofie ai ona fuafuaina lelei mo le 

faasoasoaina. 

ii) salu - o manu felelei 

iii) manai - o le meaai mai le Atua 

 

GALUEGA FAATINO:   Matamataga Ata 

 

Fai ni kopi o le ata ua saunia e fa’aali ma ave foi ma tamaiti. 

 

PESE:       Tusi Upu o le Pese 

 

  Lou Atua e, ua ou fia ai    

  Ia e fafaga ia te au.          x3 

  Fafaga ia te au i aso uma o lo’u ola 

  Fafaga ia te a’u 

  I le manai mai luga 

  Fafaga ia te au 

  I lau Afioga 

  Fafaga ia te au 

  I aso uma o lo’u ola. 

 

  Oh Lord, I am hungry  

  And I want to be fed        x3 

  Feed me,All the days 

  Of my life 

  Feed me Jesus 

  Feed me Lord        x2 

  Feed me, all the days of my life. 

   

 

A’OA’OGA: 1. O Isaraelu o le nuu filifilia o le Atua. 

  2. E alofa le Atua ia Isaraelu. 

  3. E alofa le Atua ia i tatou. 

UA FAFAGA E LE ATUA LONA NUU I LE VAO 

ASO SA:   5 FEPUARI 2023 

 

MATAUPU:   UA LAVEA’I E LE ATUA ISAMAELI 

 

SINI:    Ia malamalama le vasega, na lavea’i e le Atua Isamaeli. 

 

TUSI FAITAU:  Kenese 21: 8 – 21      (Mo Faiaoga) 

    Kenese 21: 17  (Mo le Vasega) 

 

Ua faafofogaina foi e le Atua le leo o le tama, ona valaau mai lea o le agelu a le Atua ia Akara 

mai le lagi, ua faapea mai ia te ia, “Akara e, ua faapefea ea oe?  Aua e te fefe, auā ua 

faafofogaina e le Atua le leo o le tama i le mea o i ai o ia…..” 

 

FESOASOANI MO FAIAOGA: 

 

O Akara o se fafine sa faigaluega i le aiga o Aperaamo ma Sara.  O Akara o le tinā o Isamaeli 

 

Ua oo i le tasi aso ona tutuli ese ai lea e Sara o Akara ma lana tama o Isamaeli. Ua oo i le taeao 

ua tapena loa Akara ma o ma si ana tama. Ua ave le la meaai ma le fagu pau vai.  Ua ui atu i laua 

i le vao o Peresepa.  Ua feseai solo ai i laua.  Ua uma foi le vai i le fagu pau.  Ona tago ai lea o 

Akara ua faataatia si ana tama i lalo o se laau itiiti lava.  A ua ia nofo mamao mai.  Ua tagi lava 

le tama auā foi ua fia inu.  Ua faafofogaina e le Atua le tagi a Isamaeli. 

 

Ona valaau mai lea o le leo o le agelu, ua faapea mai, “Akara e, ua faapefea ea oe?  Aua e te fefe 

auā ua faafofogaina e le Atua le leo o le tama i le mea o i ai o ia.  Ina tulai ia, ma tago i le tama 

ma talitali ae ia te ia i ou lima, auā ou te fai o ia ma tupuga o le nuu tele.” Ua vaaia foi e Akara le 

vaieli, ona alu lea o ia ua utu ai le la fagu pau i le vai ma faainu ai Isamaeli. 

 

Ua faatasi pea le Atua ia Akara ma lana tama.  Sa nonofo ai loa i laua i le vao lea e igoa ia 

Parana.  Ua ola fiafia ai i laua.  Ua fai le toalua o Isamaeli ua toatele foi lana fanau. 

 

Sa lavea’i e le Atua Isamaeli ma alofa pea ia te ia ma si ona tina o Akara 

 

GALUEGA FAATINO:  Taliga Fesili 

 

(I) Fesili 

 

1. O ai le igoa o le tinā o Isamaeli? 

Tali: O Akara. 

 

2. Aisea na tagi le tama? 

Tali: Ua fia inu. 

 

3. Na faapefea la ona maua le vai na inu ai o ia? 

Tali: Ioe, o le Atua, lea na faasino ane le vaieli, ma utu ai loa le fagupau. 

 

4. O ai le igoa o le vao lea na nonofo ai laua? 

Tali: O Parana. 

II. (a)  Saunia ni ata talafeagai mo le mataupu ma ata o lo o saunia atu. 

 (e)  Fa’aaoga ata e fa’aali i le taimi e faamatala ai le mataupu. 

 

A’OA’OGA:  1. Na lavea’i e le Atua Isamaeli 

   2. Na faamanuia le Atua ia Isamaeli 

   3. E loto tele le tinā o Akara. 

 

UA LAVEA’I E LE ATUA ISAMAELI 

ASO SA:   12 FEPUARI 2023 

 

MATAUPU:   UA TOE FAASAOINA E TAVITA SAULO 

 

SINI:    Ia malamalama le vasega, e pule le Atua i tagata uma. 

 

TUSI FAITAU:  1 Samuelu 26:  1 – 12  (Mo Faiaoga) 

    1 Samuelu 26: 9  (Mo le Vasega) 

 

“Ona fai atu lea o Tavita ia Apisai, Aua e te fasioti ia te ia, auā po o ai ea na te faaoo lona lima i 

le ua faauuina e le Alii, ae le nofo sala ai o ia.” 

 

FESOASOANI MO FAIAOGA: 

 

Tamaiti o le tatou mataupu i lenei taeao – “Ua toe faasaoina e Tavita Saulo.”  Ia o le faalua lea 

ona lavea’i e Tavita Saulo.  O Saulo o le uluai tupu lea o Isaraelu.  Sa filifilia o ia e le Atua e fai 

ma tupu. 

 

O Tavita sa nofo ai foi i le nuu lea.  Sa auauna ma fesoasoani foi ia Saulo.  Na iloa lelei e Saulo, 

e lelei tele le tama lea o Tavita, ua tele foi tagata ua fiafia i ai.  Ua manatu Saulo, e oo ina avea 

Tavita ma tupu.  Ua tupu lona popole ma ia taumafai ai e fasioti Tavita. 

 

Ua oo ina latou o ma fitafita e toatele ua saili Tavita i le vao ma luga o mauga.  Peitai, latou te lei 

mauaina o ia.  A o Tavita sa i le isi itu o le vao.  Ua oo i le afiafi ua momoe ma malolo Saulo ma 

ana fitafita. 

 

Ua oo mai i ai Tavita ma isi tagata na latou o.  Ua latou vaaia ua matua moe lava le tupu ma ana 

fitafita, ua latou siosio le mea o moe ai Saulo.  Ua faatu foi i ona tafatafa lana tao ma faataatia ai 

le fagu pau vai. 

 

Ua faapea ane foi Apisai na la o, ia ua tatau ona fasiotia loa Saulo, o lea ua aumai lava le taimi.  

Peitai, e lei taliaina e Tavita.  Ua ia fai atu, E le fasiotia e se tasi le auauna ua faauuina e le Alii.  

E pule lava le Alii i lana auauna. Ua latou ave na o le tao ma le fagu pau vai.  Ia tamaiti e ese le 

lelei o Tavita.  E le mana’o e fasioti Saulo, ae lavea’i o ia. 

 

GALUEGA FAATINO:  SOLO 

 

1. A’o le solo ma fai e lau susuga ni taga o le solo 

 

1. Tu Tavita ma vaai ia Saulo 

    Ua moe gase si toeaina 

    I le tiga o lona loto 

    Fia maua Tavita e fasioti 

    Nei faoa lona tofi 

 

   2. Malo Tavita loto faamagalo 

    Tuu i le Atua ma lona finagalo 

    Avea oe ma tupu 

    Mo Isaraelu lona nuu. 

2. Matamataga Ata. 

 

Fai ni kopi o le ata o lo o ua saunia atu e fa’aali i tamaiti, e saga malamalama ai i le 

mataupu. 

 

A’OA’OGA:    

 

1. Na laveai e Tavita Saulo 

2. E pule le Atua i ana auauna. 

3. Ia tatou maua le loto faamagalo. 

UA TOE FAASAOINA E TAVITA SAULO 

ASO SA:   19 FEPUARI 2023 

 

MATAUPU:   O LE TEINE LOTO ALOFA 

 

SINI:    Ia malamalama le vasega, ia alolofa i tagata uma. 

 

TUSI FAITAU:  Kenese  24: 1 – 19  (Mo Faiaoga) 

    Kenese 24:  17   (Mo le Vasega) 

 

Ona momoe atu lea o le auauna e faafetaiai ia te ia, ua faapea atu, “Sou inu ae sina vai ai lau 

kate.”  Ona faapea mai lea o ia. “Le Alii e, taumafa ia, ona vave tuu ifo lea e ia o lana kate i lona 

lima ma tuu atu ia te ia e inu ai.” 

 

FESOASOANI MO FAIAOGA: 

 

O ai foi le tamā o le au faatuatua?  Ioe, o Aperaamo.  Ia o le umi ia na nonofo Aperaamo ma 

Sara, ae lei maua lava se la tama.  Ua matutua lava i la’ua, ae faatoa faamanuiaina e le Atua i 

laua, ma ua fanau le la tama ua faaigoa ia Isaako. 

 

Ua oti Sara, ua matua foi Aperaamo.  Ua manatu foi Aperaamo, ua tatau ona fai se toalua o 

Isaako.  Ona auina loa lea e le toeaina o lana auauna.  O le auauna lelei lava lea.  Ua alu i le nuu 

o Mesopotamia.  Sa alu le auauna ma kamela e sefulu ma isi oloa taua a Aperaamo. 

 

Ua oo o ia i le nuu ma malolo ai i tala ane o le vaipuna.  Sa nofonofo ai ma mapu ai ma ana 

kamela.  Ia ua oo foi i le taimi e omai ai teine o le aai e utu a latou vai.  Ua ia manatu o le teine 

lava e oo ane ma avatu se vai e inu ai, o le teine lea o le a filifilia e fai ma toalua o Isaako. 

 

Ia ua muamua ane lava le teine o Repeka.  Ua ia fai atu mo sina vai e inu ai.  Ia na talia lelei e 

Repeka, ua ia avatu i ai lana fagu pau vai ma inu ai le auauna a Aperaamo. E le gata foi i lea ua 

alu Repeka ma asu ane vai ma faainu ai ana kamela.  Ia sa matuā fiafia lava le auauna.  Ua ia 

filifilia loa Repeka, ma ua talia foi e Repeka ma lona aiga.  Ua latou foi loa ia Aperaamo ma 

nonofo ai loa Isaako ma Repeka. 

 

Tamaiti, vaai la i le alofa ma le agalelei o Repeka.  Ua nonofo ma Isaako ma ua tele faamanuiaga 

a le Atua mo le laua aiga. 

 

GALUEGA FAATINO: 

 

I. Faatino le Tala e faiaoga 

 

 (i)  Vaaiga  - Le feiloaiga i luga o le vaipuna 

- Auauna a Aperaamo ma Repeka. 

 

II. Fa’aali le ata o lo o avatu i le mataupu.   

 Saunia ma nisi ata talafeagai, e fa’aali a o faamatala le lesona 

 

A’OA’OGA: 1. Alofa i so o se tagata. 

  2. E faamanuia le Atua i le tagata alofa. 

  3. Faasoa ni mea e te maua mo isi tamaiti. 

O LE TEINE LOTO ALOFA 

ASO SA:  26 FEPUARI 2023 

 

MATAUPU:  UA FAAMALOLO E IESU LE MA’I I LE SAPATI 

 

SINI:   Ia malamalama le vasega e tatau galuega faaola i le Aso Sapati. 

 

TUSI FAITAU:  Luka 6: 6 – 11  (Mo Faiaoga) 

   Luka 6: 10  (Mo le Vasega) 

 

Ua silasila solo o ia ia te i latou uma, ona fetalai atu lea o ia, ia te ia, “Ina faaloaloa ia lou lima.”  

Ona faapea ai lea o ia, ona toe lelei ai lea o lona lima, e pei o le tasi. 

 

FESOASOANI MO FAIAOGA: 

 

O le tatou mataupu – “Ua faamalolo e Iesu le ma’i i le sapati”.  O le uiga o le upu “faamalolo” 

(fesoasoani o le galuega agalelei) ua malosi le tagata ma’i ua alu ese le tigā, ma ua atoatoa le 

malosi. 

 

O le tasi Aso Sa (sapati) sa ulu atu Iesu i totonu o le sunako (falesa) o tumu mai ai tagata.  O lo o 

i ai tagata ia o tusiupu ma faresaio.  O tagata ia e a’oa’o tulafono o le lotu ae lē fiafia ia Iesu.  E 

manatu foi i latou e sa ona faia se galuega i le Aso Sa. 

 

O lo o i ai foi se tagata e gase lona lima.  Ua fetalai atu Iesu, “Ina tulai ia, ma tu mai i totonu.”  

Ona tulai lea o ia, ua tu mai. Ona fai atu lea o Iesu ia i latou lea e i le falesa, “Ou te fesili atu ia te 

outou pe tatau ea i le sapati ona agalelei pe agaleaga, po o le faaola po o le fasioti?” 

 

Ae ua na o le vaavaai solo ae leai se tali, ona fetalai atu lea o Iesu i le tagata ma’i.  “Inā faaloaloa 

ia lou lima.”  Ona toe lelei loa lea o lona lima ua pei o le tasi.  Ua matuā feita lava le au a’oa’o 

tulafono ia, ua na o le talanoa ma tomumu ae leai se mea na latou faia ia Iesu. 

 

E manao Iesu e fai galuega alofa i le Aso Sa. 

 

GALUEGA FAATINO: 

 

I. Matamataga Ata: Saunia ata talafeagai mo tamaiti laiti 

 

II. Tamaiti ua iloa tusi ata 

 

 (a) Tufa i ai peni vali ma pepa 

 (e) Tusi le ata o le tama lea na faaloaloa lona lima, ua toe lelei ina ua fetalai i ai  

  Iesu. 

 

III. Tauloto:  O Iesu o le foma’i sili 

    Mo so o se tagata o lo o saili 

    I lona fia malolo 

    Ma ola saoloto 

    Mai i le tiga 

    Ma ma’i faigata 

    Ia viia le Alii, Allelua! 

A’OA’OGA:  1. E mafai ona faamalolo ma’i i le Aso Sa. 

   2. E malosi le ma’i i le fetalaiga a Iesu. 

 

 

UA FAAMALOLO E IESU LE LIMA GASE

ASO SA:   5 MATI 2023 

 

MATAUPU:   E PULE IESU I AGAGA LEAGA 

 

SINI:    Ia malamalama le vasega e leai se mea e faigata i le Alii. 

 

TUSI FAITAU:  Mareko 9: 14 – 29  (Mo Faiaoga) 

    Mareko 9: 25  (Mo le Vasega) 

 

“Ua silafia e Iesu ua taufetuli mai le motu o tagata, ona vavao atu lea o ia i le agaga leaga, ua 

faapea atu ia te ia, “O oe na, le agaga gugu ma le tutuli, ou te fai atu lava ia te oe, ina e alu i fafo 

ia te ia, ‘aua foi e te toe alu i totonu ia te ia.” 

 

FESOASOANI MO FAIAOGA: 

 

O lo o faasolo pea galuega a Iesu ma ona so’o. Ua muamua atu ona so’o i le tasi nuu, e toatele 

tagata o lo o i ai.  Ua alu atu Iesu ua iloa mai o Ia e tagata ona latou taufetuli mai lea ma le fiafia. 

 

Ua fai atu o Ia ia te i latou, po o i ai se mea o latou fia fesili ai.  Ona tali mai lea o le tasi tagata.  

“Le a’oa’o e, ua ou aumai ia te oe lo’u atalii ua i ai le agaga gūgū, so o se mea e pue ai ia te ia, ua 

fauā le gutu, ua lilivau ona nifo, ua maaa foi le tino, ua uma foi ona ou fai atu i ou so’o, ina ia 

latou tulia o ia, a ua le mafaia e i latou.” 

 

Ona tali atu lea o Ia, “Le tupulaga le faatuatua e, tatou te i ai ma outou seia afea?  Ou te 

faapalepale ia te outou seia afea? 

 

Tamaiti ua aumai le tama ia Iesu, ua tafiti solo le tama ua pau i luga o le eleele ua fauā ona gutu. 

Masalo tamaiti e pei o se tagata e ma’i māliu.  Ua fesili atu Iesu i lona tamā, pe ua leva ona ma’i 

faapea – Ua tali mai, talu mai o tama itiiti.  E masani ona lafo i le afi ma le vai.  Ae e lei mafai 

ona manuia ai.  Ua fetalai atu foi Iesu, e mafai mea uma lava i le faatuatua. 

 
Ua alaga le tamā, ua fai atu, “Le Alii e, ua ou faatuatua, ia e fesoasoani i lo’u lē faatuatua.” Ona fetalai atu 

lea o Iesu, “O oe na, le agaga gūgū ma le tutuli, ou te fai atu lava ia te oe, ina e alu i fafo ia te ia, aua foi e 
te toe alu i totonu ia te ia.  Ona pau lea o le tama ua pei ua oti, ua alu foi i fafo le agaga leaga.  Ona tago 

lea o Iesu i lona lima ua faatu ia te ia ona tulai lea o ia.  

 

Ua malosi le tama, ua fiafia foi lona tamā ma lona aiga.  Tamaiti, ua a’oa’o mai foi Iesu e mafai ona o ese 
ma’i leaga faapea, i le tatalo ma le faatuatua.  E leai se mea e faigata ia Iesu. 

 

GALUEGA FAATINO: 

 
1. Matamataga Ata:   Saunia ata e fai ni kopi e matamata ai tamaiti, ina ia saga malamalama ai i le 

mataupu. 

 

2. Faamalamalama atili  -  ma’i gūgū atonu e i ai foi ni gūgū i totonu o le nuu. 
 

PESE:  1. Tulei ese x 3 

   Avega mamfa uma o lou agaga 
   Tulei ese x 2 

   Tulei ese, avega mamafa uma o lou agaga 

  2. Sola lava ia Iesu 

   E maua ai le filemu 

   Aleluia 

   Sola ese x 3 

   Mai ia satani 

   E oti ai lou agaga. 

 

A’OA’OGA:  1. E leai se mea e faigata iā Iesu. 

   2. Toaga e tatalo ma le faamaoni i le Atua. 

 

 

UA FAAMALOLO E IESU LE TAMAITIITI MA’I  

ASO SA:   12 MATI 2023 

 

MATAUPU:   E TALI MAI LE ATUA I LE TAGATA SAILI 

 

SINI:    Ia malamnalana le vasega, a saili i le Atua ma le talitonu ma le 

faamaoni, e tali mai le Atua. 

 

TUSI FAITAU:  Mataio 7: 7 – 12 (Mo Faiaoga) 

    Mataio 7: 7  (Mo le Vasega) 

 

“Ia outou ole atu, ona foa’iina mai ai lea ia te outou, ia outou saili, ona outou maua ai lea, ia 

outou tuitui atu, ona toina ai lea ia te outou.” 

 

FESOASOANI MO FAIAOGA: 

 

Tamaiti, faalogo lelei i le fuaiupu e pei ona faitauina mo i tatou i lenei taeao. (Toe faitau le 

fuaiupu Mataio e 7 fuaiupu 7). 

 

Ia o nisi nei o a’oa’oga a Iesu i luga o le mauga i le motu o tagata ma ona so’o.  Tatalo ma ta’u 

atu i le Atua mea o lo o outou mana’omia.  Ia foa’i atu i isi tagata mea lelei e pei foi ona e 

mana’o latou te fai mai mo oe. 

 

E tatau lou agalelei atu ona agalelei mai foi lea o le tagata ia te oe.  A e fai atu i lou tamā e aumai 

se areto (falaoa) e le mafai ona ia aumai ia te oe se ma’a, pe e te mana’o i se i’a na te lē aumai se 

gata. 

 

Ia tamaiti e taua le tau fai agalelei.  E leaga le agaleaga.  Tamaiti, toaga e tatalo i le Atua e foa’i 

mai mea e te manuia ai.  Ia e maua foi le loto foai mo le isi tagata. 

 

A aisi mai se tamaitiiti i lau meaai, tago e vaelua le lua meaai.  A leai sau peni ae lua peni a lau 

uo ia fai ia i e te mana’o i le isi ana peni. 

 

GALUEGA FAATINO: 

 

1. A’oa’o e fai ma Tauloto le fuaiupu Mataio 7 fuaiupu 7. 

 “Ia outou ole atu, ona foa’iina mai ai lea ia te outou, ia outou saili, ona outou maua ai lea, 

ia outou tuitui atu, ona toina ai lea ia te outou.” 

 

PESE:  Saili muamua le malo o le Atua  Seek ye first the kingdom of God 

  Ma lona amiotonu   And his righteousness 

  Ona faaopoopoina lea ia te oe   And all these things shall be added unto you  

  O mea uma, Aleluia   Hallelu, Halleluijah 

    fati – You tube – Seek ye first the kingdom of God) 

 

A’OA’OGA:  1. Tatalo ma lou loto atoa i le Atua i mea e manaomia mo lou 

manuia. 

   2. Fesoasoani i isi tamaiti ma alofa i ai. 

ASO SA:   19 MATI 2023 

 

MATAUPU:   O LE FALE O LE TAGATA POTO 

 

SINI:    Ia malamalama le vasega o le tagata poto e faalogo i le Atua. 

 

TUSI FAITAU:  Mataio 7: 24 – 27  (Mo Faiaoga) 

    Mataio 7: 24  (Mo le Vasega) 

 

O lenei, ai se faalogo i a’u upu nei, ma faia e ia, ou te faatusaina o ia i le tagata poto, ua na faia 

lona fale i luga o le papa.” 

 

FESOASOANI MO FAIAOGA: 

 

Tamaiti, o lo o tatou i ai pea i a’oa’oga a Iesu i luga o le mauga.  O le taeao lenei, ua a’oa’o mai 

Iesu i le tagata poto.  O le tagata e faalogo i a’oa’oga, ma talia ma faatino. 

 

Ua faatusaina e Iesu le tagata poto i lē na fai lona fale i luga o le papa. E malosi le fale e lē 

faigofie ona pāu.  A to mai timuga ma agi le matagi, e lē pa’ū, auā e malosi le papa o lo o tu ai le 

fale.  E le faigofie ona tafieseina le papa e le timu.  A o le tagata lē faalogo, o le tagata valea lea 

na fau lona fale i luga o le oneone.  O le fale i luga o le oneone, e faigofie ona tafieseina e le timu 

le oneone.  A to mai timuga ma tafe mai le vai, ma agi mai le matagi, ona pāu ai lea o le fale, ua 

nutipalaina (ua leai se fale).  O le faatusa lenā o le tagata e le faalogo i le Atua. 

 

Tamaiti e tatau ona tatou faalogo ma usitai i o tatou matua.  O le tatou usitai lava lea i le Atua, 

ona avea lea o i tatou o tamaiti popoto ma lelei. 

 

GALUEGA FAATINO: 

 

1. A’o ma tauloto le fuaiupu – Mataio 24:  fuaiupu 24: 

O lenei, ai se faalogo i a’u upu nei, ma faia e ia, ou te faatusaina o ia i le tagata poto, ua 

na faia lona fale i luga o le papa.” 

 

2. Matamatagā Ata: Ia saunia ni ata talafeagai e matamata ai tamaiti.  O ni ata o fale e pei 

ona faamatalaina i le mataupu. 

 

PESE:  1. O le tagata poto na fau lona fale i luga o le papa x 3 

   Ona to mai lea o uaga  

   Ua to mai uaga 

   Ua sau foi le tafe                x 3         

   Ae e lei pau ai lona fale 

 

  2. O le tagata valea na  fau lona fale i le oneone x 3 

   Ona to mai lea o uaga 

   Ua to mai le uaga 

   Ua sau foi le tafe          x 3 

   Ona pa’ū ai lea o lona fale. 

A’OA’OGA:  1. Faalogo ma Usitai i le Atua. 

   2. Avea i tatou o ni tamaiti popoto. 

   3. Usitai i ou matua e te manuia ai. 

 

 

O LE FALE O LE TAGATA POTO MA LE FALE 

O LE TAGATA VALEA 

ASO SA:   26 MATI 2023 

 

MATAUPU:   UA FAAPUPULAINA E IESU MATA O TAUASO 

 

SINI: Ia malamalama le vasega, o le faatuatua o tauaso ia Iesu na malolo 

ai le ma’i. 

 

TUSI FAITAU:  Mataio 9: 27 – 31 (Mo Faiaoga) 

    Mataio 9: 29  (Mo le Vasega) 

 

Ona pa’i atu ai lea o ia i o la mata, ua faapea atu, “E pei ona oulua faatuatua, ia faapea lava ona 

faia ia te oulua.” 

 

FESOASOANI MO FAIAOGA: 

 

O lo o feoa’i pea Iesu ma ona so’o.  Ua latou a’oa’o atu ma faamalolo e Iesu tagata mama’i, auā 

ua mulimuli ane tagata ia Iesu, ona o ma’i ua malolo (manuia). O vaaiga fou ia e lei tutupu 

muamua.  Ua talitonu tagata ma fiafia e faalogologo ia Iesu. 

 

Ua alu atu Iesu i le isi itu, ae ua mulimuli atu ai tauaso e toalua ia te Ia, ona ua fia malolo i la’ua.  

Ua faapea atu, “Le alo o Tavita, ia e alofa mai ia te i maua.”  Ua ulufale Iesu i totonu o le falesa, 

ua ulufale atu foi ma tauaso. Ona faapea atu lea o Iesu ia te i laua, “Ua oulua faatuatua mai ea ia 

te au ou te mafaia lenei mea?” 

 

Ua tali ane i la’ua, “Ioe le Alii e,”  Ona pa’i atu lea o Ia i o la mata, ma faapea atu, “E pei ona 

oulua faatuatua, ia faapea lava ona faia ia te oulua.”  

 

Tamaiti, o le taimi lava lea na pupula ai o laua mata.  Ua fai atu foi i ai Iesu, ‘aua nei la tala’iina 

atu lenei mea i se tasi. Peitai, ua tumu i la’ua i le fiafia, ma ua la o atu ma faailoa i tagata uma o 

lea nuu, le galuega na faia e Iesu ia i laua. 

 

Tamaiti, amuia nei tauaso ua pupula, ua vaai ma iloa atu Iesu ma isi tagata.  Ia o le fiafia ma le 

faafetai ua faatumulia ai nei tauaso. 

 

GALUEGA FAATINO: 

 

1. Saga faamatala le uiga o le ma’i tauaso,  

  

Faataitaiga:   
i)   Po o i ai foi se tauaso i totonu o le nuu. 

ii)   E mafai foi ona fai i tamaiti e moe iini o latou mata.  Latou te iloa ai le pogisa ma faigta o feagai 
ma le tauaso. 

 

2. Fa’aaoga ni ata talafeagai e fa’aali i le vasega.  Fai ni kopi o ata ua sauni atu. 

 
PESE:  O mata e vaai 

  Taliga faalogo 

  Meaalofa a le Atua mo au ma oe 
  O mata e vaai, taliga e faalogo 

  E fesoasoani i le aso atoa. 

A’OA’OGA:  1. E leai se mea faigata ia Iesu. 

   2. O le faatuatua ia Iesu na pupula ai mata o tauaso. 

   3. Tatou fesoasoani i tagata tauaso. 

 

 

UA FAAPUPULA E IESU LE MATA O LE TAUASO 

MANATU TA’IALA O APERILA IA IUNI:  FAASOA ATU MEA UA TATOU MAUA 

 

Ua avea le manatu ta’iala e pei ona tā’ua i luga e faa-autū i ai mataupu o masina o Aperila, Me 

ma Iuni.  O le faamoemoe, ina ia a’oa’oina ai le fanau i le uiga o le ola faasoa atu i mea ua tatou 

maua, e pei ona fetalai mai ai o Iesu lo tatou faaola. 

 

ASO SA:   2 APERILA 2023 

    (Aso Sa Laupama) 

 

MATAUPU:   E MANA’O I AI LE ALII 

 

SINI: Ia malamalama le vasega, na mana’o Iesu e ti’eti’e i le tama’i asini 

e malaga ai i Ierusalema. 

 

TUSI FAITAU:  Luka 19:  28 – 38 (Mo Faiaoga) 

  Luka 19:  31  (Mo le Vasega) 

 

Afai fo’i e fesili mai se tasi ia te oulua, Se a le mea lua te tatala ai le asini?  lua te fai atu ia te ia,  

E mana’o i ai le Alii. 

 

FESOASOANI MO FAIAOGA: 

 

O se tasi lenei o Aso Sa taua i tausaga uma i le kalena faa-Kerisiano, o le Aso Sa o Laupama, po 

o le aso o le malaga faa-Tupu a Iesu i Ierusalema. 

 

Ina ua latalata atu le malaga a Iesu ma ona soo i Petefake ma Petania i le mauga o Olive, ona 

fetalai atu lea o Iesu i ona soo e toalua ma faapea atu,  “Lua te o atu i le aai oulua o lumanai; a 

oulua oo i ai, lua te iloa le tama’i asini ua noatia, e le’i ti’eti’e ai lava se tasi tagata, lua te talaina 

ma ta’ita’i mai. 

 

 Afai foi e fesili mai se tasi ia te oulua, Se a le mea lua te tatala ai le asini? Lua te fai atu ia te ia, 

E mana’o i ai le Alii.” 

 

Ua la ta’ita’i mai le tama’i asini ia Iesu, ona latou lafo lea o latou ofu i luga, ona latou faati’eti’e 

ai lea o Iesu.  Ua maliu ane o ia, a ua latou fofola o latou ofu i le ala.  

 

Ona olioli ai lea o le au soo e toatele, ua latou vivii atu i le Atua ma le leo tele, ua faapea ane, ‘Ia 

manuia le Tupu o lo o maliu mai i le suafa  o le Alii; o le manuia i le lagi, o le viiga foi i mea 

aupitoaluga.” 

 

Tamaiti, na filifili e Iesu le tama’i asini e malaga ai i Ierualema, e faailoa mai ai, o le malaga a le 

tupu loto maulalo. 

 

GALUEGA FAATINO:  Faatino le Tala 

 

Ia faatino le tala ua saunia i le Mataupu e le vasega. 

 

PESE: Osana Pepese tamaiti uma. 

A’OA’OGA: 1.  Na mana’o Iesu e tietie i le tama’i asini 

 2. O le malaga a Iesu o le malaga a le tupu loto maulalo 

3.  E mana’o Iesu ia tatou loto maulalo. 

UA TI’ETI’E IESU I LE TAMA’I ASINI 

ASO SA:   9 APERILA 2023 

 

MATAUPU:   O TINĀ MATAALA 

    (Aso Sa Toetu) 

 

SINI: Ia malamalama le vasega, na asiasi tinā mataala e to’atolu i le 

tuugamau. 

 

TUSI FAITAU:  Mareko 16:  1 – 8  (Mo Faiaoga) 

    Mareko 16:  1        (Mo le Vasega) 

 

Ua mavae le sapati, ona faatau lea e Maria le Makatala, ma Maria le tinā o Iakopo, ma Salome, o 

mea manogi, ina ia latou o atu e faauu ai ia te ia. 

 

FESOASOANI MO FAIAOGA: 

 

I le aso Faraile na te’a atu nei, na tatou faamanatu ai le aso na maliu ai Iesu lo tatou Alii Faaola.  

Ina ua mavae aso e tolu talu ona maliu Iesu, ona toetū mai ai lea o Ia mai le oti ma le tuugamau, 

lea e i ai le aso lenei. 

 

O le taeao o le aso muamua o le vaisapati, na o ai tinā mataala o Maria le Makatala, o Maria le 

tina o Iakopo, ma Salome e asiasi i le tuugamau o Iesu.  Na ave a latou mea manogi na tapena e 

uu ai le tino o Iesu.   Na o atu nei tinā ma talatalanoa, po o ai o le a fulieseina le ma’a o lo o 

pupuni ai le gutu o le tuugamau mo latou. 

 

Ina ua latou latalata atu i le tuugamau o Iesu, ma latou iloa ai, ua fuliesea le ma’a sa i le gutu o le 

tuugamau.  Ua latou ulu atu i totonu, ma iloa ai le taule’ale’a o lo o nofo i le itū taumatau, o lo o 

ofu i le ofu pa’epa’e, ona latou fefefe ai lea.  A ua fai atu o ia i fafine,  “’Aua tou te matata’u, o 

lo o outou saili iā Iesu le Nasareta, o lē na faasatauroina, ua tu o Ia, e le o iinei,…. A ia outou 

ta’u atu i ona so’o, tou te iloa o ia i Kalilaia.”  Ona latou vave sosola ese ai lea mai le tuugamau 

ma le ofo tele. 

 

Tamaiti, o tinā nei e to’atolu, o ni tinā mataala auā na latou tapenapena mea manogi e u’u ai le 

tino o Iesu.  O i latou foi nei na muamua molimau i le toetū o Iesu. 

 

Uiga o Upu: 

 

i) Mataala: Tapenapena, sauniuni i taimi uma, finau i mea lelei, ma to’aga. 

 

GALUEGA FAATINO:  Faatino le Tala 

 

Ia faatino e le Faiaoga ma le vasega le tala e pei ona saunia i le Mataupu. 

 

 

 

 

 

 

 



31 
 

PESE:  God is not dead/E le o maliu le Alii 

 

  E le o maliu le Alii, o lo o Soifua  x3 

  Ou te lagonaina pea 

 

  Ou te lagona i o’u lima 

  Ou te lagona i o’u vae 

  Ou te lagona i le lotu 

  Ou te lagona i le malae 

  Ou te lagona i le ‘ea 

  Ou te lagona i so o se mea 

  Ou te lagonaina pea. 

 

  God is not dead, He is alive x3 

  I can feel Hima all over me 

 

  I can feel Him in my feet 

  I can feel Him in the church 

  I can feel Him in the street 

  I can feel Him in the air 

  I can feel Him everywhere 

  I can feel Him all over me. 

   

A’OA’OGA: 

 

 1. O tinā na asiasi i le tuugamau, o ni tinā mataala. 

 2. Ua toetu Iesu. 

3. Na maliu Iesu mo tatou uma. 

UA TOETU IESU 

O TINĀ MATAALA 

ASO SA:   16 APERILA 2023 

 

MATAUPU:   UA LE USITA’I IONA I LE ATUA 

 

SINI:    Ia malamalama le vasega, e tāua le ola usiusita’i 

 

TUSI FAITAU:  Iona 1:  1 – 3 (Mo Faiaoga) 

    Iona 1:  3 (Mo le Vasega) 

 

A ua tula’i Iona e sola i Tasesa ai luma o le Alii, ua alu ifo foi o ia i Iopa, ma na maua le vaa e 

alu i Tasesa; ona avatu ai lea e ia o le totogi, ma alu ifo i ai, e o ma i latou i Tasese ai luma o le 

Alii. 

 

FESOASOANI MO FAIAOGA; 

 

O Iona, o se tasi i perofeta a le Atua.  O ia o le atalii o Amitai.  Na valaau le Atua iā Iona, ina ia 

tula’i, ma alu atu i le ‘aai tele o Nineva, ma tala’i atu i ai lona finagalo. 

 

Ua le mautonu Iona, pe aiseā ua filifilia ai o ia e le Atua e tala’i atu lona finagalo i Nineva.   

 

Ona tula’i lea o Iona, ma sola atu i le nuu o Tasesa ai luma o le Alii.  Ua na maua le vaa e alu i 

Tasesa i le nuu o Iopa, ma avatu i ai le totogi.  Ona alu ifo ai lea o ia e o ma i latou i Tasesa ai 

luma o le Alii. 

 

GALUEGA FAATINO: Valivaligā Ata: 

 

Ia fai ni kopi o le ata ua saunia ma tufa i le vasega e galulue ai. 

 

PESE:  O Iona o le perofeta a le Atua 

  Na faailoa i ai lona finagalō 

  Ina ia alu i le nuu o Nineva 

  I latou agasala ina ia salamō 

 

  Ae peita’i ua sola Iona 

  Sola mamao i le nuu o Iopa 

  Ma ia oso ai i totonu o le vaa 

  E aga’i atu i Tasesā. 

 

  (Fati o le pese: E tolu tama’i pato – Three little ducks 

 

A’OA’OGA:   

 

1.   Ua lē usita’i Iona i le faatonuga a le Atua 

2. Ia tatou usiusita’i i mātua e manuia ai 

ASO SA:   23 APERILA 2023 

 

MATAUPU:   FAFAGA I Ē UA FIA AAI 

 

SINI:    Ia malamalama le vasega, e tāua le alolofa atu i isi tagata. 

 

TUSI FAITAU:  1 Tupu 17: 8 – 16  (Mo Faiaoga) 

    1 Tupu 17: 9  (Mo le Vasega) 

 

Tulai ia oe, ma e alu i Sarefata, o le aai o Saitonu, ma e nofo ai; faauta, ua ou fai atu i le fafine o i 

ai ua oti lana tane, na te fafaga ia te oe. 

 

FESOASOANI MO FAIAOGA: 

 

Ua fetalai le Atua i le perofeta o Elia, ina ia tula’i ma alu i Sarefata i le aai o Saitonu.  O lo o i ai 

le fafine ua oti lana tane, na te fafaga ia te ia. 

 

Ua oo atu Elia i Sarefata, ma na iloa ai le fafine ua oti lana tane o lo o fai fafie.  Ona valaau atu 

lea o ia i le fafine mo sina vai se’i inu ai.  Ua aumai le vai, ona toe faapea atu lea o Elia i le 

fafine, ma se fasi areto mo ia.  A ua tali mai o ia, “O lo o soifua le Alii lou Atua, e leai se potoi 

areto ia te a’u; ua na o le lu’utaga o falaoa i le kate, ma sina suau’u itiiti i le fagu, ua ou fai nei 

fafie se lua, ina ia ou alu, ma ou tuu ai ma mā’ua ma si a’u tama tane, ma te aai ai, ona ma oti ai 

lea.” 

 

Ua fai atu le perofeta o Elia i le fafine, “’Aua e te fefe; …. Ia muamua ona fai se potoi areto itiiti 

ma a’u, ona e faia lea ma oulua ma lau tama tane.  Aua ua faapea ona fetalai mai o le Alii le Atua 

o Isaraelu, E le uma le kate falaoa, e le faaitiitia le suau’u i le fagu, se’ia oo i le aso e foa’iina mai 

ai e le Alii le ua i le laueleele. 

 

Ua faia e le fafine e pei ona fai atu ai Elia.  Sa tele ni aso na faatasi ai Elia mo lea aiga, e lei uma 

le falaoa i le kate, e lei faaitiitia foi le suauu i le fagu. 

 

GALUEGA FAATINO:  Valivaligā Ata 

 

Ia fai ni kopi o le ata ua saunia e tufa i le vasega e galulue ai. 

 

PESE:  Lo’u Atua e, ua ou fia ai ia e fafaga ia te au 

  Oh Lord, I am hungry and I want to be fed 

 

A’OA’OGA:   
 

1.   E faamanuia le Atua i tagata alolofa ma agalelei. 

2.   E faamaoni le Atua i ana folafolaga. 

3.  Ia tatou alolofa ma agalelei i tagata uma. 

ASO SA:   30 APERILA 2023 

 

MATAUPU:   ALOFA I SO O SE TAGATA 

 

SINI:    Ia malamalama le vasega, e tāua le alofa i soo se tasi. 

 

TUSI FAITAU:  2 Tupu 4: 8 – 11 (Mo Faiaoga) 

    2 Tupu 4: 10  (Mo le Vasega) 

 

Ia ta faia se afeafe itiiti i luga e fai i le pa puipui o le fale; ia ta tuu ai se moega mo ia, ma se 

laulau, ma se nofoa, ma se tuugalamepa; a sau foi o ia iā te i tā’ua, i le alu ane i ai o ia. 

 

FESOASOANI MO FAIAOGA: 

 

Sa i totonu o le aai o Sunema se tasi sa’o tamaitai.  Sa fai ma ana masani le fa’aafe o le perofeta 

o Elisaia i lona fale e malolo ma ‘ai ai, pe a malaga atu o ia i Sunema.  Ua avea lea tulaga ma ala 

na oso a’e ai se manatu i le loto o lenei fafine Sunema, ina ia la faia ma lona to’alua se afeafe 

itiiti po o se potu laitiiti mo Elisaia i luga o le la fale, ina ia avea ma potu e mapu ma malolo ai le 

perofeta, pe a malaga atu i Sunema.  Sa talia fiafia e lona toalua lona manao, ma ua la faia ai loa 

se potu i luga o le la fale.  Sa tuuina i ai le moega, o le laulau, o le nofoa atoa ai ma le 

tuugalamepa. 

 

Ua oo i le tasi aso, ona oo atu lea o le perofeta o Elisaia i Sunema i le fale o lenei ulugalii, ma ua 

ia mapu ane ma malolo ai i le potu sa faia mo ia. 

 

Tamaiti, o le a’oa’oga tāua ua tatou maua mai i lenei tala, ia tatou alolofa ma faia se mea lelei mo 

le isi tagata e aunoa ma se taui po o se totogi, ona faamanuia mai lea o i tatou e le Atua. 

 

Uiga o Upu: 

 

i) sa’o tamaitai  - o se teine tāua ma fa’aaloalogia i se nuu. 

       

ii) afeafe   - potu 

 

iii) tuugalamepa  - tulaga e tuu ai molī e pei o molī ga’o 

 

GALUEGA FAATINO: TALIGĀ FESILI 

 

FESILI: 

 

1. O le a se mana’o o le fafine Sunema sa fa’aalia i lona toalua? 

Tali: Ia la faia se potu mo Elisaia. 

 

2. O fea le vaega o le fale sa faia ai le potu? 

Tali: I luga o le fale. 

 

3. O a mea sa tuuina i totonu o le potu? 

Tali: O le moega, laulau, nofoa ma le tuugalamepa 

PESE:  Alofa o se mea e te faasoa atu  

  Love is something that you give it away 

 

A’OA’OGA:  1.  Ia tatou fiafia e alolofa ma agalelei atu.  

   2.  Ia tatou faia se galuega alofa mo le isi ou uso a tagata. 

   3.  Ia tatou fiafia e fai mea lelei mo isi. 

ASO SA:   7 ME 2023 

 

MATAUPU:   O ANA LE FAFINE TATALO 

 

SINI:  Ia malamalama le vasega, i le tāua o le ola tatalo.   

 

TUSI FAITAU:  Luka 2: 36 – 38 (Mo Faiaoga) 

  Luka 2: 37   (Mo le Vasega) 

 

E lei alu ese ia i le malumalu, a ua auauna o ia i le Atua i anapogi ma talosaga i le ao ma le po. 

 

FESOASOANI MO FAIAOGA: 

 

Sa i le malumalu i Ierusalema le perofeta fafine e igoa ia Ana, i ona po sa fanau ai Iesu.  O ia o le 

afafine o Fanuelu, o le ituaiga o Asera.  O ia foi o se loomatua ua leva ona oti lana tane.  O le 

matua o lona soifua, e valugafulu ma le fa tausaga.  O lana galuega faapitoa lava sa faia i le 

malumalu, o le auauna i le Atua e ala i le anapogi ma talosaga i le ao ma le po.  O lona uiga, o 

Ana sa nofo mau i le malumalu. e lei alu ese lava ia mai le malumalu, ae sa ia nofo ai, ma 

anapogi, ma tatalo i luma o le Atua i le ao ma le po. 

 

Ina ua aumaia e Iosefa ma Maria le pepe o Iesu i le malumalu, ina ia tuuina atu e le ositaulaga i 

luma o le Atua, e tusa ai ma tulafono faa-Iutaia, sa alu ane i ai lenei fafine o Ana, ma ua ia 

vavalo, ma ta’u atu i tagata uma sa i ai i totonu o le malumalu, o le pepe lenei, o le togiola lea 

mai le Atua o Isaraelu. 

 

Tamaiti, o Ana o se fafine sa tumu lona loto i le faatuatua i le Atua.  O lona faamoemoe, ia 

ofoina atu lona ola atoa mo le Atua, ma lona finagalo.  O le ala foi lea ua fa’aali mai ai e le Atua 

ia te ia, o le pepe o Iesu, o le togiola lea mai le Atua, e faaolaina ai tagata uma, auā ua 

faafofogaina e le Atua le tatalo a le tagata faatuatua. 

 

Uiga o Upu: 

 

i) anapogi - O le lē ai i se meaai pe inu i se vai i le aso atoa 

      

ii) vavalo  - o le ta’u po o le faailoa atu o se mea o le a tupu i le lumana’i. 

    o se folafolaga o le a taunuu i le lumanai. 

 

GALUEGA FAATINO: Faatulaga Sa’o (Matching) 

 

Ia vase le laina mai le upu i lalo o le vaega A e tutusa lona uiga ma le upu i lalo o le vaega E. 

 

 A       E 

 

     malumalu      o le tatalo  

     togiola      e le ‘ai ma inu i le aso atoa 

     Ana       o le falesa 

     talosaga      o le faaolaina 

     anapogi      o le perofeta fafine 

PESE:  Fai sau tatalo i le taeao  

  Whisper a prayer in the morning 

 

A’OA’OGA:  1.  Sa fiafia Ana e tatalo ma anapogi. 

   2.  Ia tatou fiafia e ola tatalo. 

   3.  E aogā le tatalo e fesoota’i ai ma le Atua. 

ASO SA:   14 ME 2023 

 

MATAUPU;   UA AGALELEI RAAVA I TAGATA E TO’ALUA 

    (Aso Sa o Tinā) 

 

SINI:  Ia malamalama le vasega, e tatau ona tatou agalelei i soo se tagata.   

 

TUSI FAITAU:  Iosua 2: 1 – 19  (Mo Faiaoga) 

  Iosua 2: 4  (Mo le Vasega) 

 

A ua uma ona ave e le fafine o ia tagata e toalua, ua nana ia te i la’ua, ma ua faapea ona fai atu, 

Na o mai tagata ia te au, a ou te lei iloa pe na o mai ifea i la’ua; 

 

FESOASOANI MO FAIAOGA: 

 

Na aauina atu e Iosua tagata Isaraelu e to’alua e o e asiasi i le nuu o Ieriko.  Na o atu i lā’ua ma 

ulufale i le fale o le fafine e igoa iā Raava ma nonofo ai.  Ua oo le tala i le tupu o Ieriko o lo o i 

ai tagata e to’alua i totonu o le ’aai, o lea na alu ai lana fe’au iā Raava, ina ia tuu atu nei tagata na 

ulufale atu i lona fale, auā na la o atu e asiasi ma vaavaai i le nuu uma. 

 

A o Raava, ua ia ave nei tagata e to’alua ma nanā i luga o lona fale, ma tanuma’i iā te i la’ua i 

laau o lino na folasia i luga o lona fale. Ua ia fai atu i ē na auina atu e le tupu, ou te le’i iloa pe na 

o mai i fea i la’ua, na lata loa o le a tapuni le faitoto’a o le ‘aai, ona o atu ai lea o ia tagata. Ia 

vave ona tuliloa atu iā te i la’ua; auā tou te maua atu lava. 

 

Ua iloa e Raava mea ofoofogia ma vavega uma na faia e le Atua mo lona nuu talu ona o ese mai 

Aikupito, o lea na ia fai ane ai i tagata e to’alua, ina ia faasaoina o ia ma lona aiga uma, pe a 

foa’iina atu e le Atua le nuu uma mo Isaraelu; auā na ia agalelei atu iā te i lā’ua. 

 

Tamaiti, o le agalelei o Raava i lona nanāina o tagata nei e to’alua, na lavea’iina ai o ia ma lona 

aiga uma, ina ua faaumatia e Isaraelu tagata ma mea ola uma sa i ai i Ieriko. 

 

Uiga o Upu: 

 

i) lino - o le laau sa fa’aaogā e gaosi/ fai ai lavalava 

 

GALUEGA FAATINO: Valivaligā Ata 

 

Ia fai ni kopi o le ata ua saunia ma tufa i le vasega e galulue ai. 

 

PESE:  Lautele pei o le vasa 

  Maualuga pei o le lagi i luga 

  Loloto, loloto pei o le sami loloto 

  E faapena le alofa o le Tama 

  E ui ina ou faatauvaa 

  E tausia pea a’u e le Tama 

  Fai mai le Tusi Sa 

  O lona alofa 

  E sili lea 

Wide, wide as the ocean 

  High as the Heaven above 

  Deep, deep as the deepest sea 

  Is my Saviour’s Love 

  Although I’m not worthy 

  Still am a child of His Love 

  For His word teaches me 

  That His Love teaches me 

  Everywhere 

 

 

A’OA’OGA:  1.  O Raava, o se tinā agalelei 

   2.  Ia agalelei i so o se tagata 

   3.  E agalelei le Atua iā i tatou 

UA AGALELEI RAAVA I TAGATA ISARAELU E 

TO’ALUA 

O LE SU’EINA O TAGATA E TO’ALUA 

ASO SA;   28 ME 2023 

 

MATAUPU:   O LE PA O IERIKO 

 

SINI: Ia malamalama le vasega,o le mana o le Atua na solo ai i lalo le pa 

o Ieriko. 

 

TUSI FAITAU:  Iosua 6:  1 – 5            (Mo Faiaoga) 

  Iosua 6:  5            (Mo le Vasega) 

 

 A faalevaleva ona ili o le pu o le Iupeli, pe a outou faalogo i le leo o le pu, ona alalaga lea o le 

nuu uma ma le leo tele; ona solo ai lea i lalo o le pa o le aai; ona o ai  lea o le nuu uma taitasi  i o 

latou  luma. 

 

 FESOASOANI MO FAIAOGA; 

 

O le nuu lenei o Ieriko, e tu latalata i le vaitafe o Ioritana.  E si’omia uma lenei nuu e le ‘olo, o le 

aupa maualuga ua ati i maa ma simā.  E faigatā lava ona sao ai se tagata i totonu. 

 

Na fesoasoani le Atua i le ta’ita’i o Isaraelu o Iosua, i le auala latou te maua ai ma faato’ilalo le 

nuu o Ieriko.  Na faatonu e le Atua Iosua, ina ia latou faataamilo i le ‘aai, o ‘au uma o le taua, ia 

tasi le faataamilosaga o le ’aai i le aso e tasi.  Ia faapea ona fai i aso e ono.  Ia ave foi e faitaulaga 

e to’afitu o pu e fitu i luma o le atolaau.  O le aso fitu latou te faataamilo faafitu ai i le aai, e ilia 

foi pu e le aufaitaulaga.  A faalevaleva ona ilia pu i le aso fitu, ona alalaga loa lea o le nuu uma 

ma le leo tetele, ona solo ai lea i lalo o le pa o le ‘aai. 

 

Na usita’i Iosua i le faatonuga a le Atua, ma latou faia lenei mea ma le faatuatua i le Atua, ona 

solo lea i lalo o le aupā i le mana o le Atua. 

 

GALUEGA FAATINO: Faatino le Tala 

 

1. Ia faatino e le vasega le vaega o le tala na ili ai pu ma solo ai i lalo le pa. 

  a. Ia saunia ni poloka laupapa pe uga foi, e fa’aaoga e fai ai le ‘olo. 

  e. Ia saunia ni pepa e ta’ai e fa’aaoga e fai ma pu. 

 

2. Ia fa‘aaogā le faafanua o lo o i le pito i tua o le Tusi Paia, e fa’aali i le vasega le vaega 

  o lo o i ai le nuu o Ieriko. 

 

PESE:  Solo i lalo x2 

   Pa o Ieriko x3 

   Solo i lalo x2 

   Pa o Ieriko x2 

 

A’OA’OGA:  1. E fesoasoani le Atua ia i tatou i taimi uma. 

    2. O Iosua le ta’ita’i e usita’i i le Atua. 

    3. Talitonu ma faatuatua i le Atua e manuia ai. 

UA SOLO I LALO PA O IERIKO 

ASO SA;   4 IUNI 2023   

 

MATAUPU:   UA FA’ASAOINA MOSE E LE AFAFINE O FARAO 

 

SINI: Ia malamalama le vasega, na faasaoina e le afafine o Farao le pepe 

o Mose. 

 

TUSI FAITAU:  Esoto 2: 1 – 10      (mo Faiaoga) 

  Esoto 2: 9              (mo le Vasega) 

 

Ona fai atu lea o le afafine o Farao ia te ia, Ia e ave lenei tama ma tausi i ai ma a’u, ou te avatu 

ai foi ia te oe le totogi; ona ave lea o le tama e le fafine, ma na tausia. 

 

FESOASOANI MO FAIAOGA: 

 

I le taimi a o tulai mai le tupu sauā e igoa ia Farao i le nuu o Aikupito, na fai ai lana poloaiga ina 

ia fasiotia uma tama tane Eperu e toe fananau mai.  O le taimi tonu lava lea na fanau mai ai le 

pepe a se tasi o fafine Eperu.  O le faapogai o lea poloaiga, ina ia faaitiitia ai tama tane Eperu, nei 

faasaga tau mai ia te i latou i ni aso o i luma. 

 

Sa mafaufau le tinā o lenei pepe i se togafiti e faasaoina ai lana tama, auā ua lē toe mafai ona 

nana o ia, ona ua leo tele le tagi a le tama.  O lea na ia lalagaina ai loa le ato kome.  Ua ia 

fuafuaina lava le taimi e alu ane ai le taelega a le afafine o Farao ma lana galu teine, ma o le 

taimi tonu lava lea na ia faatafetafea atu ai le ato kome, o lo o i ai lana pepe i totonu.  Na o mai 

galu teine ma ave le ato i le afafine o Farao, ma tatalaina loa i ona luma.  Na faateia o ia i le vaai 

atu i se tamaitiiti lalelei. 

 

Ua saili solo se fafine na te tausia le pepe.  Ua maua mai le fafine Eperu o Iokapeta, ma o le tinā 

moni foi lea o le pepe, ua toe ave i ai na te tausia.  Ona fai atu lea o le afafine o Farao ia te ia, Ia 

e ave lenei tama ma tausi i ai ma a’u, ou te avatu ai foi ia te oe le totogi; ona ave lea o le tama e 

le fafine, ma na tausia.  Ua ia faaigoa foi ia te ia, o Mose, auā ua ia faapea, Auā na ou toina a’e o 

ia nai le vai.  

 

Uiga o Upu: 

 

i) ato kome  - o le laau e ola i auvai. 

 

GALUEGA FAATINO:   Valivaliga Ata 

 

Ia fai ni kopi o le ata ua saunia e tufa i le vasega e galulue ai. 

 

PESE: (Lota Lota Tavita le kitara). 

 

1. Mose, Mose, tu’u i le ato kome, 

Fa’atafea i le vaitafe, i le vaitafe 

Maua o ia ma ua fa’asao 

E le afafine o le tupu o Farao. 

A’OA’OGA: 

 

1. Na fa’asaoina e le afafine o Farao le pepe o Mose. 

2. E alofa le Atua iā i tatou. 

3. E fesoasoani mai le Atua iā i tatou i taimi uma. 

UA FAATAFEA MOSE I LE VAI O LE NAILA 

UA FAASAOINA MOSE E LE AFAFINE O FARAO 

ASO SA;   11 IUNI 2023 

 

MATAUPU:   UA A’OA’I E IESU LE MAU’OA 

 

SINI: Ia malamalama le vasega, e finagalo Iesu ia alolofa i tagata ae le o 

le ‘oa. 

 

TUSI FAITAU:  Mareko 10:  17 -24  (Mo Faiaoga) 

     Mareko 10:  23  (Mo le Vasega) 

 

Ona silasila solo lea o Iesu, ua fai atu i ona soo, e matua faigata ona sao atu o le mau’oa i le malo  

o le Atua. 

 

FESOASOANI MO FAIAOGA: 

 

A o maliu ane Iesu i le ala, ona momo’e ane lea o le tasi taule’ale’a, ma tootuli i ona luma ma fai 

atu ia te ia, po o se a se mea na te faia ina ia maua ai le ola faavavau.  Ona fesili lea o Iesu i le 

taule’ale’a, po ua na iloa uma tulafono.  Ona tali ane lea o le taule’ale’a, na ia usita’i i ai talu ina 

o tamaitiiti. 

 

Ua silasila atu Iesu i le taule’ale’a, ona alofa lea i ai, ma fai atu iā te ia, e tasi le mea e le o ia te 

ia, a ia alu ma faatau atu mea uma ua iā te ia, ma avatu i ē matitiva, ona ia maua lea o le ola e 

faavavau. 

 

Ua faanoanoa le taule’ale’a i upu a Iesu, ona ia alu ese lea, auā o ia o le tagata mau’oa. 

 

Tamaiti, ua ala ona alu ese le mau’oa, ona ua lē fia faalogo pe usita’i i le faatonuga a Iesu, auā ua 

lē fia alu e ave uma ana mea mo tagata matitiva, ma ē o lo o fia maua se fesoasoani.  O le mea 

lea e tatau ai ona tatou alolofa ma loto foa’i i tagata matitiva, ma faasoa atu i ai mea ua tatou 

maua, e faamanuia mai ai le Atua iā i tatou. 

 

GALUEGA FAATINO: Valivaligā Ata. 

 

Ia fai ni kopi o le ata ua saunia e tufa i le vasega e galulue ai. 

 

PESE:  Love is something that you give it away 

   Alofa o se mea e te faasoa atu. 

 

A’OA’OGA:   
 

1.   Ia tatou alolofa i tagata matitiva. 

 

2.   Faasoa atu i isi mea ua tatou maua. 

 

3.   Ia tatou loto foa’i i soo se isi. 

UA A’OA’I E IESU LE MAU’OA 

UA A’OA’I E IESU LE MAU’OA 

ASO SA:   18 IUNI 2023  

 

MATAUPU:   O NOA O LE TAMĀ LELEI 

 

SINI:    Ia malamalama le vasega, na fiafia le Atua ia Noa.   

 

TUSI FAITAU:  Kenese 6: 9 – 12   (Mo Faiaoga) 

     Kenese 6: 9        (Mo le Vasega) 

 

O le tala lenei ia Noa; o Noa o le tagata amiotonu ia ma le sao i e tupulaga ma ia; sa la feoai o le 

Atua ma Noa. 

 

FESOASOANI MO FAIAOGA: 

 

I le taimi a o ola Noa i le lalolagi, sa tumu le lalolagi i le leaga i luma o le Atua.  Ua le usita’i 

tagata i le Atua, a ua fai lava le mea e loto i ai le tagata.  Ua lē savavali i ala o le Alii, ma ua 

leaga lava a latou amio, ua avea lea ma mea ua lē fiafia ai le Atua iā i latou. 

 

A o Noa, o ia o le tagata amiotonu ma le sao i ē tupulaga ma ia.  Sa ia usita’i ma fai uma mea e 

finagalo i ai le Atua.  Ua fanaua e ia se fanau tama e to’atolu.  O ō latou igoa o Semu, o Hamo 

ma Iafeta. 

 

O Noa o se tamā lelei auā na ia usita’i ma auauna i le Atua i le faamaoni ma le amiotonu. 

 

GALUEGA FAATINO:  Valivaligā Ata 

 

Ia fai ni kopi o le ata ua saunia e tufa i le vasega e galulue ai. 

 

PESE:  Faalogo ma Usita’i 

 

A’OA’OGA FOU:   

 

1. O Noa o se tamā lelei. 

2. E alofa le Atua iā Noa. 

3. Ia usita’i ma faalogo e manuia ai. 

ASO SA:                25 IUNI 2023 

 

MATAUPU:    O LE OLO PAPELU 

 

SINI:  Ia malamalama le vasega o le fausiaina o le olo Papelu, na mafua 

ai ona ‘ese’ese gagana a le lalolagi. 

 

TUSI FAITAU:   Kenese 11:1-9  (mo Faiaoga) 

                                     Kenese 11:9     (mo le Vasega) 

 

“O le mea lea ua igoa ai ia o Papelu; aua na fa’aese’eseina i lea mea o le gagana a le lalolagi 

uma; na fa’ata’ape’ape foi e le Ali’i ia te i latou ai lea mea i le lalolagi uma”. 

 

FESOASOANI MO FAIAOGA:: 

 

Fa’atalofa atu i le tatou vasega i lenei taeao fou. E talitonu sa maua uma e i tatou se vaiaso 

manuia e ala i le alofa o lo tatou Atua. O le tatou mata’upu o le taeao lenei e fa’apea, “O le olo 

Papelu”.  

 

Tamaiti o le lalolagi i aso o le Feagaiga tuai, sa tasi lava le gagana sa tautatala ai tagata. Ua omai 

tagata mai sasa’e ma latou maua le fanua laugatasi i le nu’u o Senara, ona latou nonofo ai lea. O 

ai foi le igoa o le nu’u tamaiti? Ioe o Senara. Sa fiafia lava tagata e nonofo i le nu’u lea.  

 

Ua o’o i le tasi aso, ona mafaufau lea o tagata o le nu’u lea, o le a latou fauina se olo e pa’i lona 

tumutumu i le lagi. Tamaiti o le olo, o le mea lea e pei se fale tele lava. E fa’aaoga i ai sima ma 

ma’a e fau ai. O le aoga o le olo, e puipui mai ai tagata o le nu’u mai le osofa’ia e ni tagata leaga. 

 

Ae o lea la ua mafaufau tagata o le lalolagi i lena taimi, o le a latou fauina se olo e o’o lona 

tumutumu i le lagi, ina ia ta’uta’ua ai i latou. Peita’i tamaiti, ua silasila ifo le Atua i le mea lea o 

le a fau e tagata, e lē lelei ma e lē fiafia i ai le Atua. O le mea la na fai e le Atua i tagata ia 

tamaiti, ua fa’a’ese’ese loa e le Atua a latou gagana. Manatua foi lea na ou fai atu i le amataga o 

le mata’upu, o le lalolagi sa tasi lava le gagana na tautatala ai tagata. 

 

Ae o lea la ua fa’a’ese’ese e le Atua a latou gagana, ina ua latou taumafai e fai se mea e le tusa ai 

ma le finagalo o le Atua. O le mea la ua tupu, ua le mafai ona fa’auma le galuega o le fausiaina o 

le olo, aua o lea ua ‘ese’ese a latou gagana. A fai atu le isi i le tasi, “Aumai le ili sei ili ai le 

laupapa, ia ae ua le malamalama le isi tagata. 

 

O le mea la lena, na latou fa’aigoa ai loa le olo lea na latou fauina, o le olo Papelu. O le uiga o le 

igoa o Papelu, o le “fa’a’ese’ese”. Aua o le olo lea, na fa’a’ese’ese ai e le Atua a latou gagana. 

Tamaiti, e le fiafia le Atua, pe a tatou faia se mea e le tusa ai ma lona finagalo. E le fiafia foi le 

Atua, pe a tatou faia se mea ma le fa’amoemoe e ta’uta’ua ai o tatou igoa, ae le vi’ia ai le Atua. 

 

GALUEGA FAATINO:  Valivaliga ata. 

Fa’amolemole faiaoga sei fai ni kopi o ata ua tu’uina atu i le tusi, ona tufa lea i tamaiti, ma ia ave 

i ai ma ni peni vali e fai ai la latou galuega, ae lagolagosua i ai tou susuga i faiaoga Aso Sa. A 

uma ona toe tufa lea o ata a tamaiti e o ma latou i le fale. 

 

PESE:  (Fati: Water melon) 

1. Le olo Papelu, le olo Papelu, 

Fausia, fausia, 

E tagata, e tagata, 

Senara, Senara 

2. Ua fa’a’ese’ese, ua fa’a’ese’ese, 

E le Atua, e le Atua 

O gagana, o gagana, 

A tagata, a tagata. 

A’OA’OGA: 

1. Ua fa’a’ese’ese e le Atua gagana a tagata. 

2. E le fiafia le Atua i le fa’amaualuga. 

3. E mata’utia le Atua. 

O LE OLO PAPELU

 

 



66 
 

MANATU TAIALA O IULAI-SETEMA: “O LE ALOFA E FAAMALOGA 

 

Ua manatu tasi lenei vaega o le olaga e ao lava ona a’oa’oina ai le fanau ina ia malamalama i ai. 

Aua o le uiga moni lea o le finagalo o le Ali’i o Iesu ma ana a’oa’oga, o le ola fa’amagalo o le 

uiga fa’ale-Atua. A malamalama le fanau i le uiga moni o le fa’amagalo, e talitonu le taofi o le a 

tutupu a’e foi i latou ise si’osi’omiaga saogalemu ma le ola fiafia. 

 

ASO SA:             2 IULAI 2023 

 

MATAUPU:     O LE FANAU A SAMUELU 

 

SINI:  Ia malamalama le vasega, o le leaga o amio a le fanau a Samuelu, e 

le i fiafia i ai Isaraelu. 

 

TUSI FAITAU:  1 Samuelu 8:1-5    (mo Faiaoga) 

                                         1 Samuelu 8: 1-2   (mo le Vasega) 

 

“Ua o’o ina toeaina o Samuelu, ona tofia ai lea e ia o ona atali’i e fai ma fa’amasino ia Isaraelu. 

O le igoa o lona atali’i ulumatua o Ioelu, a’o le igoa o le aupito ane i ai o Avia; ua fai i la’ua ma 

fa’amasino i Peresepa”. 

 

FESOASOANI MO FAIAOGA: 

 

E toe fa’atalofa atu foi ia te outou le fanau i lenei taeao fou. Ae o le tatou mata’upu fou o le Aso 

Sa lenei e fa’apea, “O le fanau a Samuelu”. O Samuelu e to’alua ona atali’i, o le igoa o le tasi 

tama o Ioelu, a’o le igoa o le isi tama o Avia.  

 

Ina ua toeaina lava Samuelu, ona tofia lea o lana fanau, e fai ma fa’amasino i le nu’u e igoa o 

Peresepa. O le mea ua tupu, ua ui ese tama ia ma le ala na savali ai lo la tama. Ua le ava tama ia i 

le Atua, ma ua la faia ai fa’amasinoga le amiotonu. Ua la talia meaalofa mai tagata, ina ia 

fa’api’opi’o ai fa’ai’uga o fa’amasinoga. 

 

Ua avea le amio lea a tama, ua fai ma ala ua lagona ai e le nu’u le lē fiafia, ona o ai lea o tagata o 

le nu’u ia Samuelu, e saili se tupu mo latou ona ua leaga tele lana fanau. Tamaiti, e le se mea 

lelei lea ua tupu mai, ona o le leaga o tama nei e to’alua. 

 

E fa’apena foi tatou tamaiti. A tatou leaga, e le gata ina le fiafia mai tagata ia tatou, ae sili ona 

ta’uvalea ai igoa o ō tatou matua. Ae a tatou tama ma teine lelei, e fiafia tagata uma ia tatou. E le 

gata la i lena, ae o le a sili ona ta’uleleia ai le igoa o ō tatou matua. 

 

GALUEGA FAATINO: Taligā fesili. 

 

1. O ai igoa o le fanau a Samuelu?    

Tali:  O Ioelu, Avia 

 

2. O ai foi le igoa o le nu’u o lo o ta’ua i le tatou tala.   

Tali:    O Peresepa 

 

 



67 
 

3. Aisea na le fiafia ai le nu’u?   

Tali:   Ona o le leaga o le fanau a Samuelu 

 

 

PESE:  (fati: MP, MP, malosi, malosi) 

Fa’alogo i matua e fiafia ai la’ua 

Ae sili ai ona fiafia mai le Atua 

Tama lelei e fiafia ai le tama  

A’o le tama leaga e tagi ai le tina. 

 

A’OA’OGA: 

 

1. E fiafia le Atua pe a tatou amio lelei. 

2. Aua tatou te le fa’amaoni. 

O LE FANAU A SAMUELU 

ASO SA:              09 IULAI 2023 

 

MATAUPU:    UA FAAINU E LE ATUA LONA NU’U 

 

SINI:  Ia malamalama le vasega na ta e Mose le papa, ona puna mai ai lea 

o le vai. 

 

TUSI FAITAU:   Esoto 17:1-7   (mo Faiaoga) 

                                   Esoto 17:6      (mo le Vasega) 

 

“Fa’auta ou te tu ai i ou luma i luga o le papa i Horepa; e te taia le papa, ona puna mai ai lea o le 

vai, e feinu ai le nu’u”. 

 

FESOASOANI MO FAIAOGA: 

 

Talofa tamaiti, o a mai outou i lenei taeao? Ia lelei, o le tatou mata’upu o le Aso Sa lenei e 

fa’apea, “Ua fa’ainu e le Atua lona nu’u”. O le tala tamaiti, na malaga le nu’u o le Atua i le vao, 

ina ua o ese mai Aikupito. Ua umi lava o alu le malaga, ona lagona lea e tagata o Isaraelu lo 

latou fia feinu.  

 

O le auala lea e savavali ai le fanauga a Isaraelu, e leai ma se vai e maua ai. Ua feita le nu’u ia 

Mose ona o le leai o se suavai, e mafai ona latou feinu ai. Ona alu lea o Mose ua tatalo i le Atua. 

Ua tautala atu Mose i le Atua ma faiatu, “Se a se mea ou te faia i lenei nu’u, e toe ina a latou 

fetogi mai ia te a’u i ma’a”. 

 

Ona tali mai lea o le Atua ia Mose, “Ia e alu atu ma e tu i luma o le nu’u i luga o le papa o 

Horepa. Alu ma ave lou to’oto’o, ona e taia lea o le papa i lou to’oto’o, ona puna mai ai lea o le 

vai e feinu ai le nu’u. Ona alu lea o le toeaina o Mose ua ta le papa i lona to’oto’o, ona puna mai 

lea o le vai ma feinu ai le nu’u o Isaraelu. 

 

O ai na ta le papa? Ioe o Mose. Ta i le a? Lelei tele, ta i le to’oto’o. O le a le mea na puna mai ai? 

Oi sole popoto tele outou. O ai na feinu ai? Isaraelu ma latou manu. Ese ma le lelei o nei tamaiti. 

Toe fai fa’atasi le mata’upu. “Ua fa’ainu e le Atua lona nu’u”. 

 

GALUEGA FAATINO: 

 

Matamataga ata: fa’amolemole susuga i faiaoga, ina ia fa’aaoga ata o lo o avatu i le tusi e 

fa’amatamata ai tamaiti ma toe fa’amatala i ai i tamaiti uiga o ata ta’itasi ma mea o lo  o fa’aali 

mai ai. Ia fesilisili foi i tamaiti e ta’u mai e latou ni isi foi mea o latou matauina mai i ata. E 

manaia foi pe a fai ae maua foi nisi ata mai a outou susuga e fesoasoani ai i le galuega fa’atino a 

le fanau. 

 

PESE:  (youtube: Johnny Johnny, Yes papa) 

Mose  Mose ta le papa 

Ta i le to’oto’o, ta le papa 

Puna mai le vai, mai le papa 

Feinu ai le nu’u fa’alogogata 

Mose Mose ta le papa 

Fetalai mai ai le Atua. 

A’OA’OGA: 

 

1. Ua fa’ainu e le Atua lona nu’u. 

2. Ua tafe mai le vai mai le papa. 

3. E alofa le Atua i tagata. 

 

 

UA FA’AINU E LE ATUA LONA NU’U

ASO SA:               16 IULAI 2023 

 

MATAUPU:   O LE TAMA’I POVI AURO 

 

SINI:     Ia malamalama le vasega, e le se mea lelei le ifo i tupua. 

 

TUSI FAITAU:   Esoto 32:1-6     (mo Faiaoga) 

                         Esoto 32: 3&4  (mo le Vasega) 

 

“Ona motusi ese lea e le nuu o mama auro sa i o latou taliga ma avatu ia Arona. Ua talia e ia nai 

ia te i latou, ua na gaosi ai i le tofi, ua fai ai le tama’i povi auro”. 

 

FESOASOANI MO FAIAOGA: 

 

Fa’atalofa atu foi ia te outou le fanau i lenei taeao fou. Fa’afetai i le Atua o lo o maua pea e 

outou le fanau le malosi e omai ai i le tatou aoga o le Aso Sa. Ae o le tatou mata’upu la o le Aso 

Sa lenei e fa’apea, “O le tama’i povi auro”.  

 

Lelei, o ai ua va’ai ise povi? Manaia tele, o tatou uma lava a. E fia la vae o le povi? Ioe e 4. A o 

ai la ua va’ai i se povi auro? Ioe e leai se isi o tatou ua va’ai i se povi auro, a ea?. Ae o le tatou 

tala lena o lea o le a fa’amatala, o le tama’i povi auro. 

 

O le tupua lea e fa’amatalaina i le tatou mata’upu, o le fa’atusa po’o se fa’atagata o se manu po o 

se la’au e fai e tagata, ona omai lea o tagata ma ifo i ai, faimai latou o lo latou atua. 

E fa’apea uma lava le mea na tupu ia Isaraelu. Ina ua taunu’u Isaraelu i lalo o le mauga o Sinai,  

ona tu’ua ai lea e Mose le nu’u, ae o a’e ma Iosua i le mauga, e avatu papa ma’a o le tulafono, e 

pei ona fetalai ai le Atua ia Mose. O le mea la ua tupu tamaiti, ua leva ona alu Mose, ona feita ai 

lea o le nu‘u o Isaraelu, ma latou fai ai loa ia Arona e fau so latou atua po o se tupua mo latou. 

 

Ona fai atu lea o Iosua e ao uma mai lava auro ma ario o lo o ia latou, ona aumai lea ia te ia e 

gaosi ai le tama’i povi auro. A tou va’ai mai la i le ata lea tamaiti, ia o foliga ia o le povi auro. A 

o le povi na fau mai i tautaliga ma taulima auro, o mama auro ma filifili, o mea na omai ma latou 

mai Aikupito. 

 

O le fa’ai’uga la o le tala tamaiti, na matuā le fiafia lē Atua ia Isaraelu, ona ua latou ifo i tupua 

ma tapua’i i le povi auro, a o mea ia ua uma ona fa’asa mai e le Atua. O le tulafono muamua lava 

e fa’apea, “Aua nei e fai mo oe ni atua ese i o’u luma…….”. O lona uiga tamaiti, e lē fiafia le 

Atua pe a tatou faia ni fa’atusa o nisi mea ma tatou ifo i ai. 

 

GALUEGA FAATINO:  

 

Fa’amolemole faiaoga e saili ane se fa’atusa o so o se meaola lava e fa’ava’ai i ai tamaiti e saga 

fa’amalamalama atili ai i tamaiti le mea e ta’u o le tupua. 

 

Tauloto: 

Fa’ata’oto 20: 2-4a –“O a’u o le Ali’i lou Atua, o le na aumaia oe nai le nu’u o Aikupito, o le 

mea sa nofo pologa ai; aua nei e fai mo oe ni atua ese i o’u luma. Aua e te fai mo oe se tupua ua 

ta”. 

A’OA’OGA: 

 

1. E leaga le ifo i tupua. 

2. E to’atasi lava le Atua ia. 

3. Ia tatou usitai i le Atua. 

 

O LE TAMA’I POVI AURO

ASO SA:            23 IULAI 2023 

 

MATAUPU:   O LE ITA O MOSE 

 

SINI: Ia malamalama le vasega i le ogaoga o a’afiaga o le tagata ae ita. 

 

TUSI FAITAU:   Esoto 32:15-20 (mo Faiaoga) 

                         Esoto 32:19      (mo le Vasega) 

 

“Ua fa’alatalata atu ia i le togalauapi, ona iloa ai lea e ia o le tama’i povi ma le siva; ona tupu tele 

ai lea o le ita o Mose, ua lafo ifo papa maa nai ona lima, ua nuti ai i lalo o le mauga”.  

 

FESOASOANI MO FAIAOGA: 

 

E toe fa’atalofa atu ia te outou le fanau i lenei foi taeao fou. O le tatou mata’upu o le taeao lenei, 

e fa’apea, “O le ita o Mose”. O manatua e se tasi o tatou le tala lea na fa’amatala i le Aso Sa lea 

ua te’a? Ioe sa’o lelei.  

 

Manatua foi tamaiti o lea na alu Mose i luga o le mauga, ae nonofo le nu’u o Isara’elu ma fai le 

tama’i povi auro ma ifo i ai. Faimai le latou tala o le latou atua lea. Ae aisea foi na alu ai Mose i 

le mauga? Lelei tele, sa’o lelei, na alu e aumai papa ma’a o le tulafono. O ai na aumai ai na papa 

ma’a? Manaia tele, ioe o le Atua. 

 

Ina ua foi ifo Mose ma papa ma’a o le tulafono, ua te’i si toea’ina i le fa’alogo atu, o pepese leo 

tetele mai tagata. Sa iloa lelei e Mose le mea ua tupu. E taunu’u ifo Mose i le mea o lo’o fa’atali 

atu ai le nu’u, oka e mata’utia le mea ua tupu. Ua iloa atu e Mose le tama’i povi auro o lo’o 

pepese ma sisiva ma ifoifo i ai tagata Isaraelu, ma latou alalaga o lo latou atua lea. 

 

Ua lagona e Mose le ita tele ma le lē fiafia i le mea lea ua fai e tagata. E le’i toe fa’atali le 

toeaina, ua togi i lalo papa ma’a ma nutilili’i ai. Tamaiti o iloa e tatou le mea lea ua tupu? Ioe o 

lea ua ita le toea’ina o Mose i le nu’u, ma ua galo ai ia te ia papa ma’a o le tulafono, lea ua tago 

togi i lalo ma ua nutilili’i. A o papa ma’a ma tulafono mai le Atua. 

 

Ua tatou va’ai la i ai tamaiti i le leaga o le ita. Ua galo ai mea taua ma mea aoga na aumai mai le 

Atua. E sa’o le mea lea na lē fiafia ai le toeaina, a’o le fa’atinoga la o lona ita, o le mea la lena ua 

le sa’o. A’o le leaga lena ma le ogaoga o mea e tutupu, pe a loto ita le tagata.  

 

Uiga o Upu: 

 

i) togalauapi -  o le nofoaga o lo’o nonofo ai ni tagata malaga mo ni nai aso. 

ii) nuti  -  malepe, fa’atama’ia, fa’aleaga, le toe aoga. 

 

GALUEGA FAATINO:   Taliga fesili. 

 

1. Aisea ua ita ai Mose?     

Tali: Ona ua fai e Isaraelu le tupua auro 

 

2. O le a le mea na fai e Mose ina ua ita?    

Tali: Togi i lalo papa ma’a ma nutilili’i. 

3. A o a na papa ma’a?        

Tali: O tulafono a le Atua 

 

5. Se mea lelei la le ita tamaiti?    

Tali: Leai, e leaga. 

 

PESE:  (fati: afai ua e fiafia patipati ou lima) 

A e ita nofo i lalo ma fai se tatalo 

A e ita nofo i lalo ma fai se tatalo 

A e ita nofo i lalo, fai se tatalo i le Alii 

A e ita nofo i lalo ma fai se tatalo. 

 

If you angry then sit down and say a prayer 

If you angry then sit down and say a prayer 

If you angry then sit down say a prayer to the Lord 

If you angry then sit down and say a Prayer. 

 

A’OA’OGA: 

 

1. E le se mea lelei le ita. 

2. A e ita, nofo i lalo ma mafaufau. 

3. E le fiafia Iesu i le ita. 

UA ITA MOSE                              

ASO SA:              30 IULAI 2023 

 

MATAUPU:    O KALEPO MA IOSUA 

 

SINI:  Ia malamalama le vasega o Kalepo ma Iosua o ni tama loto tetele. 

 

TUSI FAITAU:   Numera 13: 17-30 (mo Faiaoga) 

                         Numera 13: 30      (mo le Vasega) 

 

“Ona vavao ai lea e Kalepo i le nuu ia filemu i luma o Mose, ua fa’apea atu, Se’i tatou matuā o 

a’e lava i ai, ma fai mo tatou; aua e mafai lava ona tatou manumalo ai”.  

 

FESOASOANI MO FAIAOGA: 

 

Fa’atalofa atu ia te outou le fanau i lenei foi taeao fou. O le tatou mata’upu o le taeao lenei e 

fa’apea, “O Kalepo ma Iosua”. A o i ai le nu’u o Isara’elu i le vao, ua latalata atu lava latou i le 

nu’u o Kanana. Tamaiti o Kanana o le nu’u lea o lea ua finagalo le Atua e o i ai lona nu’u e 

nonofo ai.  

 

A o i ai la i latou i le vao, ona totofi ai lea e Mose ni taulele’a malolosi lava e to’a sefulu lua, e ō 

e asiasi i le nu’u o Kanana, ma aumai se tala o le nu’u pe lelei pe leai, pe malolosi ni tagata o 

nonofo ai, pe ola lelei ai ni fa’ato’aga ia po’o i ai foi ni vai. Ma le tele lava o isi mea na fa’atonu 

ai e Mose taulele’a nei. 

 

Ona o lea o taulele’a ia e sefululua ma asiasi i le nu’u o Kanana ma iloa ai, e ‘ese le tamaoa’iga o 

le nu’u. E ola lelei fa’ato’aga, tafe tetele ai le vai, ma le tele lava o isi mea e manuia ai le nu’u. 

Na latou aumaia foi fua o le vine e fai ma molimau ia Mose ma le fanauga a Isaraelu o lo o 

fa’atali atu. Tasi lava le fa’afitauli, e i ai tagata malolosi ma totoa o lo o i ai i le nu’u, e faigata ai 

ona latou ō atu ma nofoia le nu’u lea. 

 

O le tala la lea na o atu taulele’a ma fa’amatala ia Mose ma le nu’u o Isara’elu, na fefefe ai tagata 

e ō i Kanana. Peita’i na tete’i uma tagata i le faiatu o nisi taulele’a se to’alua, o Iosua le igoa o le 

tasi, ma Kalepo le igoa le isi, “Aua ne’i fefefe tatou ona o na tagata, e mafai lava ona tatou 

manumalo i ai, ma fai lena nu’u mo tatou”. 

 

Tamaiti e ese le totoa o ia tama. Ae na mafua ona loto tetele ma totoa tama ia, aua sa 

fa’alagolago la’ua i le Atua. Tamaiti po o le a lava lo tatou vaivai, ae a tatou fiafia e tatalo i le 

Atua, e fesoasoani mai lava le Atua ia i tatou. 

 

Uiga o Upu: 

 

i) Vavao  -  taofi, tu’u. 

ii) Iosua  -  atali’i o Nuno 

iii) Kalepo  -  atali’i o Iefune. 

 

GALUEGA FAATINO:      Valivaliga ata. 

 

*Fa’amolemole faiaoga se’i fai ni kopi o le ata ua tu’uina atu, ona tufa lea i tamaiti e valivali.  

PESE:  (fati: o matou nei mai i ma o) 

O matou nei o toa malosi (toa malosi) 

E talitonu i le Atua moni (le Atua moni) 

Leai se mea e fefe ai e leai foi se pala’ai 

Le Atua e puipui mai. 

 

A’OA’OGA: 

 

1. Aua le pala’ai gofie. 

2. E aumai e le Atua le malosi. 

 

O KALEPO MA IOSUA. 

ASO SA:              6 AOKUSO 2023 

 

MATAUPU:   O LE GATA APA MEMEA 

 

SINI:    Ia malamalama le vasega o le mana o le Atua na ola ai Isaraelu. 

 

TUSI FAITAU:  Numera 21:4-9 (mo Faiaoga) 

                         Numera 21:9    (mo le Vasega) 

 

“Ona faia lea e Mose o le gata ‘apa memea, ma tu’u a’e i luga i se la’au; ona fa’apea ai lea, afai 

ua utia se tasi e se gata, pe a va’ai o ia i le gata ‘apa memea ua ola lava ia”. 

 

FESOASOANI MO FAIAOGA: 

 

Fa’atalofa atu foi ia te outou le fanau i lenei foi taeao. O le tatou mata’upu fou mo le taeao lenei 

e fa’apea, “O le gata apa memea”. E mafai foi ona tatou fa’apea, o le gata uamea. Aua o le apa 

memea o le isi lea ituaiga o uamea. 

 

A o malaga le nu’u o Isaraelu i le vao e agai atu i Kanana, na fa’ata’amilo i latou e le Atua i le isi 

ala umi ma le mamao, ona o lo latou le usita’i i le Atua. Ona o le mamao tele o le ala ua malaga 

ai le nu’u, o lea na latou faitio ai loa i le Atua ma si toeaina o Mose. Faimai la latou tala, “ Mose, 

aisea na oulua aveina a’e ai i matou mai Aikupito ina ia oti i lenei vao?”  

 

O upu ia ua tautatala ai le nu’u, na mafua ai loa ona to’asa le Atua, ma fa’atupu ai loa e le Atua 

ni gata uogo, e feutia ai le nu’u. O le gata uogo tamaiti, o le isi lea ituaiga o gata e ese ma le 

fe’ai. A utia ai le tagata e oti. O le mea la lena na tupu ia Isaraelu, ua utia i latou e gata uogo ma 

feoti ai le toatele. 

 

Ua salamō le nu’u ma toe tagi i le Atua ina ia fa’aola latou. Ona fetalai lea o le Atua ia Mose, e 

tago e fai se gata apa memea, ia po’o se gata uamea, ma tu’u i luga o se la’au. O le tagata la e 

utia e le gata uogo, ona va’ai lea i luga i le gata apa memea, ona toe ola ai lea. 

 

Ona tago lea o Mose ma fai le gata apa memea ma tu’u i luga o le la’au. O le tagata lava la e utia 

e le gata uogo, ona va’ai lea i luga i le gata apa memea ona toe malosi ai lea. E ese ma le 

mata’utia o le Atua a tamaiti. 

 

GALUEGA FAATINO: Matamataga ata 

 

*Fa’amolemole susuga i faiaoga, e lelei ona fa’amatala le tala ma fa’aāli ata i tamaiti e 

malamalama atili ai i le matā’upu. 

 

Haka:  Isaraelu o le nu’u faigata, 

Faifai upu i le Atua 

Le Atua ua oso lona toasa 

Sasa lona nu’u i le gata. 

Le gata uogo lea ua aumai, 

E utia ai le nu’u, ma feoti ai 

Mose fai se gata apa memea 

Va’ai i ai le nu'u ona ola ai lea. 

A’OA’OGA: 

1. E malosi le Atua. 

2. E lē fiafia le Atua i le ola tau muimui. 

 

O LE GATA APA MEMEA.

ASO SA:          13 AOKUSO 2023 

 

MATAUPU:   UA VAVAO E IESU LE MATAGI 

 

SINI: Ia malamalama le vasega, na fa’alogo ma usita’i le vai ma le 

matagi ia Iesu. 

 

TUSI FAITAU:   Mataio 8:23-27  (mo Faiaoga) 

                                    Mataio 8:26       (mo le Vasega) 

 

“Ona fetalai atu ai lea o ia ia te i latou, “Se a le mea ua outou matata’u ai, outou ē fa’atuatua 

itiiti?” Ona tula’i ai lea o ia, ua vavao i le matagi ma le vai, ona tele ai lea o le malū. 

 

FESOASOANI MO FAIAOGA: 

 

E toe fa’afeiloa’i atu foi ia te outou le fanau i lenei taeao. O le tatou mata’upu fou o le taeao 

lenei, e fa’apea, “Ua vavao e Iesu le matagi”. O le upu “vavao” tamaiti, e tutusa ma le upu lea o 

le “taofi”. A toe fa’a’upu la le tatou ulutala, e mafai la ona fa’apea, “Ua taofi e Iesu le matagi”. 

 

O ai se tamaitiiti na tago taofi se matagi? Ioe e leai ma se tasi na te mafai ona taofia se matagi a 

tamaiti? Ae o lea e faimai le tala lea na faitau e tatou mai le Tusi Paia, na mafai e Iesu ona taofi 

le matagi. Na fa’afefea ona taofi e Iesu le matagi? Fa’alogo lelei a tamaiti, lea o le a fa’amatala. 

 

Fa’ato’a uma lava ona faia e Iesu isi vavega, ma fa’amalolo mai, ona o atu lea o Iesu ma ona so’o 

i le va’a, ma malaga atu i le isi itu o le vai. Na alu ifo Iesu i le pito i tua o le va’a ua tofa ai, ae 

fa’afuase’i ona agi mai le matagi malosi po o le afa, ma ua sou ai le sami.  

 

Ua fiu le auva’a po o so’o o Iesu e taumafai e alo le va’a, ua le mafai ona o le malosi o le matagi. 

E le gata i lea a o le sau o le sami ma sao mai i totonu o le va’a ma ua tauau ina goto ai le va’a. 

Ona o atu lea o le auso’o ma fafagu Iesu. “Iesu, Iesu, nofo i luga o le a goto le va’a?” E ese le 

pala’a’ai o le auso’o a tamaiti.  

 

Ua nofo a’e i luga Iesu ma fai atu, “aisea ua outou fa’atuatua itiiti ai”. Ona tu loa lea i luga o Iesu 

ma vala’au atu i le matagi, “Ia malu”. O lea ua vavao pe taofi e Iesu le matagi. Pe ua fa’atonu foi 

e Iesu le matagi ina ia lava loa lana agi. Tamaiti e mata’utia le mea na tupu. Na ona fai atu lava o 

Iesu i le matagi ina ia malu, ua tete’i le auso’o i le malu fa’afuase’i ma ua le toe agi se matagi. 

 

E le’i fa’aaogaina e le Ali’i ona a’ao e taofi ai le matagi, ae na o lana upu lava ona usitai loa lea o 

le matagi. E ese ma le usitai o le matagi a tamaiti. A’o tatou e ese le lē usitai o tatou. Ia o le tatou 

mata’upu lena. 

 

Uiga o Upu: 

 

i) matata’u -   fefefe 

ii) fa’atuatua -  talitonu 

iii) vavao  -  taofi 

iv) malū  -  te’a le matagi. 

 

GALUEGA FAATINO:      Matamataga ata. 

*Fa’amolemole faiaoga ia fa’aaoga le ata ua avatu i le tusi, ma ia sa’ili ane e tou susuga nisi ata 

talafeagi ma le mata’upu e fa’aali i tamaiti. 

 

PESE:  (fati: youtube- 5 little monkey) 

Le au so’o ua malaga ma Iesu, 

I luga o le va’a manaia le malu 

Le matagi ua fa’afuase’i mai,  

Le auso’o lea ua pala’a’ai 

 

Tali:  Agi le matagi, agi le matagi. 

          Sou ai le sami, sou ai le sami 

         Agi le matagi, agi le matagi. 

          Sou ai le sami, sou ai le sami. 

Iesu o lo’o tofa i le va’a, 

A’o le auso’o ua matata’u lava 

Iesu ua tulai ma fetalai, 

Le matagi ia malu ma to’a ai le tai. 

 

A’OA’OGA: 

 

1. Ua vavao e Iesu le matagi. 

2. Ua usita’i le matagi ia Iesu. 

3. E manao Iesu ia tatou ola usita’i. 

UA VAVAO E IESU LE MATAGI

ASO SA:               20 AOKUSO 2023 

 

MATAUPU:    O TAUPOU E TO’A SEFULU 

 

SINI:     Ia malamalama le vasega i le taua o le sauni i taimi uma. 

 

TUSI FAITAU:  Mataio 25:1-13 (mo Faiaoga) 

                         Mataio 25:3-4   (mo le Vasega) 

 

“O ē valea ua ave a latou molī, ae le’i avea ma ni suau’u. A’o ē popoto ua ave ni suau’u i ā latou 

fagu fa’atasi ma ā latou molī”. 

 

FESOASOANI MO FAIAOGA: 

 

Talofa tamaiti, o a mai outou. Ia lelei, fa’afetai i le Atua ua tatou toe aulia mai lenei foi Aso Sa. 

Ae o le tatou mata’upu fou o le Aso Sa lenei, e fa’apea, “O taupou e to’a sefulu”. Nofo sa’o aua 

le pisa ae fa’alogo lelei loa o le a fa’amatala le tatou tala. 

 

O le tala lea sa faitauina mai le Tusi Paia, o le tala i taupou e to’a sefulu. O le taupou tamaiti, o le 

teine e le’i faia sona toalua. E to’asefulu la taupou na ō e fa’atali le tama fa’aipoipo. O le 

to’alima o latou e popoto, ae o le isi to’alima e valea. Ua leva ona nonofo nei taupou a’o 

malamalama, e leai ma se tasi o taupou valea e to’alima, na mafaufau e tatau ona fa’atau mai ni 

suau’u fa’aleoleo mo a latou moli. 

 

O le isi to’alima, na tapena lelei mai latou. O moli ua tumu i le suau’u, fa’atasi ai ma isi fagu 

suau’u na fa’aleoleo ne’i uma suau’u o a latou moli. Ua tuai mai la le tama fa’aipoipo, ma ua 

fa’asolo ina pepē moli a taupou valea, ae ua leai ni a latou suau’u fa’aleoleo. Peitai o taupou 

popoto e toalima, sa nonofo lelei  lava latou ma latou fagu suau’u fa’aleoleo. 

 

Ina ua sau la le vala’au ua sau le tama fa’aipoipo, na tutū loa i luga taupou e to’asefulu ma sauni 

loa a latou moli e fa’atali ai le taunu’u mai o le tama fa’aipoipo. E taunu’u mai le tama ua pepē 

moli a taupou valea, ae o lo’o ola pea moli a taupou popoto. Ua aisi atu nei taupou valea i taupou 

popoto,  Suga; aumai ni a outou suau’u ma matou”. Ae tali mai taupou popoto, “Leai, ia outou o 

atu i a’ai e lata mai, e fa’atau ai ni a outou suau’u”. 

 

Ona o atu ai lea o taupou valea e fa’atau mai ni suau’u, ae o taupou popoto ua latou ulufale atu i 

le fale fa’atasi ma le tama fa’aipoipo ma le fiafia. E toe foi mai taupou valea e toalima, ua tapuni 

le faitotoa, ua le mafai ona ulufale i latou i totonu. 

 

GALUEGA FAATINO:   Taliga Fesili. 

 

1. E to’afia foi taupou?  

Tali:  10 

 

2. E to’afia la taupou popoto?  

Tali:  5 

 

3. E to’afia taupou valea?  

Tali:  5 

4. O ai la taupou na sauni lelei?  

Tali:  Taupou popoto 

 

PESE:   Fa’auta! Fa’auta! Oute tu i le faitotoa mo’u tuitui atu. 

             Behold! Behold! Im standing at the door and knock, knock, knock 

 

A’OA’OGA: 

 

1. E taua le sauni i taimi uma. 

2. E lē fa’atali le taimi i tagata le sauni. 

 

 

O TAUPOU E TO’ASEFULU.

ASO SA:             27 AOKUSO 2023 

 

MATAUPU:   O HAMANU MA MORETEKAI 

 

SINI: Ia malamalama le vasega e lē se mea lelei le taumafai e fa’aleaga i 

le isi tamaitiiti. 

 

TUSI FAITAU:  Eseta 7: 7-10 (mo Faiaoga) 

                         Eseta 7: 10    (mo le Vasega) 

 

“Ona latou fa’atautau ai lea ia Hamanu i le laau na saunia mo Moeretekai, ona maona ai lea o le 

ita o le tupu”. 

 

FESOASOANI MO FAIAOGA: 

 

O le tatou mata’upu fou o le Aso Sa lenei tamaiti, e fa’apea, “O Hamanu ma Moeretekai”. 

Tamaiti, o le tamaloa lea o Hamanu, lea na ta’ua i le tusi faitau, o ia sa fai ma ali’i sili i le maota 

o Asueru le tupu o Metai ma Peresia. O le ali’i sili tamaiti, o le tagata lea e soso’o ma le tupu. O 

mea uma lava e finagalo le tupu e fai, e talanoa le tupu i le ali’i sili. O le ali’i sili foi, o ia na te 

fautuaina le tupu ise mea e fai i le malo. O lona uiga e tai pei o le palemia o le tatou malo. O ai 

foi le igoa o le tatou palemia? Ioe lelei tele outou. 

 

O le tamaloa la lea o Hamanu e ita lava i si toea’ina lea o Moretekai, ona o Moretekai e le se 

tagata Metai, o ia o le sā Iuta. O Moretekai tamaiti, o le tama o le to’alua o le tupu o Asueru. Ua 

ita Hamanu ia Moretekai, ona na tau e Moretekai le talanoaga a Hamanu ma le isi auauna, ise 

auala e fa’ao’o ai le oti i le tupu.  O le ita tele la o Hamanu ia Moretekai, o lea na ia alu atu ai loa 

i lona fale, ma fausia loa se la’au maualuga lava, e fa’atautau ai Moretekai ia oti. Ona sau loa lea 

ua fautua i le tupu, ina ia fai se tulafono e ifo uma ai tagata ia te ia. A lē ifo le tagata, o lona i’uga 

o le a fasioti. 

 

Na iloa lelei e Moretekai le faufauga leaga a Hamanu ua fai ia te ia ma tagata o lona nu’u. Ona 

talosaga loa lea o Moretekai i lona afafine o Eseta, po o le toalua foi o le tupu, ina ia alofa mai i 

le mea lea o le a tupu ia te ia ma tagata o Sā Iutā. Na ta’u atu e Eseta i le tupu o Asueru le mea 

lea ua fafau e Hamanu, ona ita ai lea o le tupu ia Hamanu. 

 
Na fai le fa’ai’uga a le tupu, o le a fasioti Hamanu, ma o le a ave e fa’atautau i lana la’au lea na fafau mo 

Moretekai. Lea la e ta’ua i le tatou tala, na uma loa ona fa’atautau Hamanu, ona ma’ona ai lea o le ita o le 
tupu. O le uiga o le upu “ma’ona” o lo o ta’ua i le tala, ua uma le ita o le tupu. 

 

GALUEGA FAATINO:   Valivaliga ata. 

 
* Fa’amolemole faiaoga e fai ni kopi o le ata ua tu’uina atu i le tusi, ona tufa lea o ni vali i tamaiti e 

valivali ai lava e le tamaitiiti ia lana ata. Fesoasoani i ai tou susuga i faiaoga i le galuega fa’atino a tamaiti 
fa’amolemole. 

 

PESE:  (fati: youtube: incy wincy spider) 

Iesu lou Ali’i a’oa’o mai,  

Ia ou alofa atu i e ua ita mai 
Ave’ese ia te au le fa’aleaga atu 

Ae fai lou finagalo e manuia ai a’u. 

A’OA’OGA: 

 

1. E leaga le ola taulamalama. 

2. Aua le faia le mea e afaina ai le isi tamaitiiti. 

3. Ia alofa atu i isi tamaiti. 

 

 

O LE TUPU O ASUERU MA LANA MASIOFO MA HAMANU

ASO SA:              3 SETEMA 2023 

 

MATAUPU:    UA TOE FAUSIA E NEEMIA PA O IERUSALEMA 

 

SINI:  Ia malamalama le vasega i le taua o le galulue fa’atasi, e tupu mai 

ai se tala manaia. 

 

TUSI FAITAU:   Ne’emia 4:1-6  (mo Faiaoga) 

                         Ne’emia 4:6     (mo le Vasega) 

 

“Ua matou atia le pa; ua feso’ota’i foi le pa e o’o i lona vaeluagalemu; aua sa loto lava le nu’u i 

le galuega”. 

 

FESOASOANI MO FAIAOGA: 

 

E toe fa’atalofa atu foi i le tatou vasega i lenei taeao fou. Manatu o lo’o manuia uma tatou i le 

alofa o le Atua. Ae o le tatou mataupu fou o le Aso Sa lenei e fa’apea, “Ua toe fausia e Ne’emia 

pa o Ierusalema”.  

 

O le tatou tala i le taeao lenei, o le tala i le toe fausiaina o pa o Ierusalema. Tamaiti, o pa o 

Ierusalema, na matuā fa’aleagaina uma e Papelonia, ina ua osofa’i e Papelonia le a’ai o 

Ierusalema. Ona ō lea o Papelonia ma ave uma tagata Isaraelu ma fa’apologa ai i totonu o 

Papelonia.  

 

Sa i ai la le tama lototele lava o Isara’elu, o lona igoa o Ne’emia, o ia lea na alu atu ma talosaga i 

le tupu o Aretaseta, ina ia tu’u atu o ia e alu e toe fai le pa i Ierusalema. Na talia e le tupu le 

talosaga a Ne’emia, ona o ai lea o Ne’emia ma isi tagata o Iuta, e toe fai le pa.  

 

E le’i fa’avaivai  Ne’emia, ae sa tatalo pea i le Atua, ina ia aumai le malosi ma le lototele  ia i 

latou, latou te faia ai le galuega ia ma’ea. Lea la e faimai le fuai’upu na tatou faitauina mai le 

Tusi Paia, “Ua matou atia le pa, ua feso’ota’i foi le pa uma e o’o i lona vaeluagalemu; aua sa loto 

lava le nu’u i le galuega”. 

 

E ese le manaia o lea tala a tamaiti. Ua so’o le pa, aua sa loto lava le nu’u i le galuega. O lona 

uiga sa galulue fa’atasi tagata uma o le nu’u i le fausiaina o le pa, lea ua tupu mai ai le tala 

manaia, ua uma lelei le galuega. Tamaiti, tatou te mafaia mea uma pe a tatou galulue fa’atasi. 

Aemaise lava la, pe a i ai ma le Atua i se galuega tatou te faia. E taua tele le tatalo i le Atua, e 

fesoasoani mai ia i tatou i mea ua tatou vaivai ai.  

 

Uiga o Upu: 

 

i) atia   -  fau po o le fai 

ii) feso’otai  -  soso’o 

iii) vaeluagalemu -  ogatotonu, po o le vaelua tutusa. 

 

GALUEGA FAATINO: Fauina o le pa. 

 
*Fa’amolemole faiaoga, e sa’ili atu ni ma’a feololo po o ni fasi laupapa foi, ona outou galulue fa’atasi lea 

ma tamaiti e fau se pa, ina ia malamalama atili ai tamaiti i le tala e pei ona fa’amatalaina. 

PESE:  Afai tatou te galulue fa’atasi, fa’atasi, fa’atasi, 

Afai tatou te galulue fa’atasi, ona fiafia ai lea. 

O lau galuega o la’u galuega tatou te galulue mo le Atua 

Afai tatou te galulue fa'atasi ona fiafia ai lea. 

 

A’OA’OGA: 

 

1. E taua lo tatou galulue fa’atasi. 

2. Ia tatou fiafia i le tatalo. 

3. O le tala manaia, o le tala ia Iesu. 

 

UA TOE FAUSIA PA O IERUSALEMA 

ASO SA:             10 SETEMA 2023 

 

MATAUPU:   O SOLOMONA LE TAMA POTO 

 

SINI:  Ia malamalama le vasega na ole Solomona i le Atua e foa’i mai ia 

te ia le poto. 

 

TUSI FAITAU:   1.Tupu 3:5-15  (mo Faiaoga) 

                         1.Tupu 3:9       (mo le Vasega) 

 

“O lea ia e foa’i mai i lau auauna le loto matala ina ia fa’amasino e ia lou nu’u, ma ia masino ai i 

le lelei ma le leaga, aua po o ai na te mafaia ona fa’amasino i lou nu’u nei ua matuā to’atele”. 

 

FESOASOANI MO FAIAOGA: 

 

Talofa tamaiti, o a mai outou i lenei taeao? Ia lelei, o le tatou mata’upu fou o le taeao lenei e 

fa’apea, “O Solomona le tama poto”. Tamaiti, o Solomona o le atali’i o Tavita, le tupu lona lua o 

Isaraelu. Manatua foi o le tupu muamua o Saulo, ona soso’o ai lea ma Tavita. O Solomona la, o 

ia o le atali’i o Tavita. O lea ua maliu Tavita, ae ua filifilia Solomona e fai ma tupu ia Isaraelu. O 

lona uiga o le tupu lona tolu o Isaraelu o ai? Lelei tele, o Solomona. 

 

A’o moe Solomona i le tasi po, ae fa’aali atu loa le Atua ia te ia e ala i le miti. Ua fetalai atu le 

Atua ia Solomona, “Solomona, Solomona, o le a se mea ete manao i ai oute faia mo oe?” O le 

fesili lea a le Atua ia Solomona.  Na leiloa e Solomona po’o le a sana tali e fai i le Atua. 

 

Sa mafaufau Solomona mo sina taimi ona fa’apea atu lea. “Le Ali’i e le Atua, ia e alofa mai i lau 

auauna. Ia e foa’i mai ia te a’u le poto ma le loto matala, ina ia mafai ona ou ta’ita’i ai i lou nu’u 

to’atele”. O le tali lea a Solomona i le Atua. Ua mana’o Solomona ina ia foa’i mai e le Atua ia te 

ia le poto ma le loto matala. Oka se manaia o le tali a Solomona a tamaiti? Tou te iloa la outou, o 

le tupu pito sili lena ona poto i le lalolagi, o lo’o fa’amatala mai e le Tusi Paia. 

 

Tamaiti, e mafai foi ona avea tatou ma tamaiti silisili ona popoto, pe a tatou fa’alogo ma usitai i 

o tatou matua, aemaise lava pe a tatou usitai ma fa’alogo i le Atua. A e fia maua le poto, ona e 

tatalo lea i le Atua ma ta’u sa’o i le Atua, “Le Atua, ou te mana’o ia ou poto”.  Ia ma tatou 

toa’aga e fai a tatou mea a’oga Tamaiti e tali mai lava le Atua ia tatou. 

 

Uiga o Upu: 

 

i) loto matala  -  poto, atamai 

ii) masino   -  iloa, iloa tino 

 

GALUEGA FAATINO:   Fa’atino le tala. 

 

*E fautuaina lava le fa’atino e outou faiaoga le tala, a o matamata i ai tamaiti ina ia latou 

malamalama atili ai i le tala. 

 

PESE:  O le poto e taua. (aufaipese ma’atulua). 

O le poto e taua 

I le olaga o le tagata 

Leai se mea e oi ai lou loto 

Pe a e mauaina o le poto 

 

A’OA’OGA: 

 

1. E tali le Atua ia tatou tatalo. 

2. Ua mana’o Solomona i le poto 

3. O le poto o le meaalofa a le Atua. 

 

UA MANA’O SOLOMONA I LE POTO.

ASO SA:   17 SETEMA 2023 

 

MATAUPU:   UA FAAUUINA SAULO E FAI MA TUPU 

 

SINI Ia malamalama le vasega, na faauuina Saulo e Samuelu e fai ma 

tupu 

 

TUSI FAITAU  1 Samuelu 10 : 1;  1 Samuelu 8 : 5 – 7 (mo Faiaoga) 

    1 Samuelu 10 : 1   (mo le Vasega) 

 

“Ona tago lea o Samuelu i le fagu uu, ua liligi ifo ai i lona ulu, ma sogi ia te ia; ua fai mai, E le 

ua faauu ea oe e le Alii, e fai ma alii I lona tofi? 

 

FESOASOANI MO FAIAOGA 

 

O Saulo la o le tupu muamua lea o Isaraelu na filifili ma na faauuina e Samuelu. 

 

Ina ua iloa e toeaiina o Isaraelu ua matua Samuelu sa fai mo latou taitai, ona latou mananao lea 

ina ia tofia se tasi e fai mo latou tupu, ma avea foi ma faamasino ia te i latou. Sa lei faigofie ia 

Samuelu ona faia le manao o le nuu, na ia tatalo ma fesili i le Atua mo se fesoasoani. Na tali le 

Atua ia Samuelu ina ia faia le manao o le nuu.  

 

Na faailoa le Atua ia Samuelu ina ia faauuina Saulo e fai ma tupu o Isaraelu. “Ona tago lea o 

Samuelu i le fagu uu, ua liligi ifo i lona ulu, ma sogi ia te ia; ua fai mai, E le ua faauu ea oe e le 

Alii e fai ma alii i lona tofi?” 

 

Tamaiti o le faauuina o Saulo e fai ma tupu, o le filifiliga na fai i le finagalo o le Atua. Ua faailoa 

e le Atua ia Samuelu le tagata o le a fai o ia ma tupu, ma o le tama e igoa ia Saulo. 

 

Uiga o Upu 

 

i) fetaia’i  –  fetaui 

ii) sogi   –  kisi, feiloai 

 

GALUEGA FAATINO: Faatino le tala 

 

Faamolemole susuga i faiaoga ina ia faatino faatasi ma le vasega le tatou tala. Ia fa’aaoga se fagu 

uu e faatino ai le faauuga o Saulo e Samuelu. 

 

PESE:  Ou te le faatali, sei matua 

  Ona ou ava ai lea 

  Tele mea ninii ae taua 

  E tatau ona fai 

E faitau le Tusi Paia, ma tatalo e le aunoa 

  Ou te le faatali, sei matua ona ou ava ai lea i matua 

A’OA’OGA: 

 

1. Ua fai Saulo ma tupu o Isaraelu 

2. Na faauu e Samuelu Saulo  

ASO SA:   24 SETEMA 2022 

MATAUPU:   E FIAFIA LE ATUA I LE USITAI 

 

SINI: Ia malamalama le vasega, e manao le Atua ia tatou ola usiusitai 

 

TUSI FAITAU:  1 Samuelu: 15:13-23    (mo Faiaoga) 

    1 Samuelu 15 : 22        (mo le Vasega) 

 

“Faauta, o le faalogo e sili lea i le taulaga, ma le usiusitai, e sili lea i le ga’o o le mamoe po’a” 

 

FESOASOANI MO FAIAOGA 

 

O le usitai, e tatau ona maua i le olaga o so o se tagata lava, aemaise lava tatou le fanau. A usitai 

le tamaititi ma toaga e fai feau a ona matua ona maua ai lea e ia mea lelei i le lumanai pe a tatou 

matutua. 

 

O le tatou tala i lenei taeao tamaiti, o le le usitai lea o Saulo i le faatonuga a le Atua ina ia fasi ma 

faaumatia uma le nuu o Amaleka o tagata uma ma manu. Peitai tamaiti, e ui na faatino e Saulo le 

faatonuga ae e lei maea ona faia. Ua ia faasaoina Akako faatasi ai ma povi ma mamoe e aupito 

lelei ia ma isi mea lelei uma na latou faasaoina. Tamaiti, e lei usitai la Saulo ona e lei uma ma 

atoatoa ona ia faia le mea na finagalo ai le Atua. 

 

Ona fai atu lea o Samuelu ia Saulo “E tusa ea ona fiafia o le Alii i taulaga mu ma taulaga, i lona 

fiafia i le faalogo i le siufofoga o le Alii? Faauta o le faalogo e sili lea i le taulaga, ma le usiusitai 

e sili lea i le ga’o o le mamoe po’a” Tou te iloa la outou tamaiti, o le uiga o upu a Samuelu, ia 

faalogo ma usitai e silisili atu lea nai lo isi lava mea, ia aua le naunau e talia le manao, ae le faia 

ai le mea o lo o finagalo ai le Atua. 

 

GALUEGA FAATINO: Valivaliga ata 

 

Faamolemole lau susuga i le faiaoga, sei fai ni kopi o ata o lo o i le tusi ma tufa i le fanau e 

valivali. 

 

PESE:  Faalogo ma usitai e leai se isi ala 

  E fiafia ai Iesu pea faalogo ma usitai 

  Faalogo ma usitai e leai se isi ala 

  E fiafia ai Iesu pea faalogo ma usitai 

 

A’OA’OGA: 

 

1. Faalogo ma usitai e manuia ai. 

2.   Ia ola faamaoni. 

MANATU AOAO OKETOPA & NOVEMA & TESEMA: FINAU MO SE MEA SILI 

 

Ua filifilia le manatu ua taua i luga e tata’i agai i ai ni mafaufauga mo masina o lo o totoe o lenei 

tausaga. O le naunautaiga, ina ia aoao ma ia iloa e le fanau e taua le finafinau mo mea sili ma 

mea e lelei, aemaise foi o lo o saunia ai le fanau mo le faaiuina o lenei tausaga. Ia iloa e le fanau 

ona finau mo mea sili aua aiga, nuu ma le Ekalesia. 

 

ASO SA:   22 OKETOPA 2023 

 

MATAUPU:   UA VALAAU LE TAGATA LEPELA IA IESU 

 

SINI: Ia malamalama le vasega na malolo le tagata lepela ia Iesu. 

 

TUSI FAITAU: Luka 5: 12 – 15     (mo Faiaoga) 

 Luka 5 : 12            (mo le Vasega) 

 

“Sa i le tasi aai o Ia, faauta o le tagata ua lilo o ia i le lepela; ua iloa atu e ia o Iesu, ona faapau fao 

ai lea o ia ma aioi mai ia te Ia, ua faapea mai, “Le Alii e, a e finagalo i ai, e mafai lava ia te Oe 

ona faamama ia te au” 

 

FESOASOANI MO FAIAOGA 

 

O le lepela tamaiti, o le tagata e mai papala. O lo o taua i le tatou Tusi Faitau o le tagata lea sa lilo 

o ia i le ma’i lepela, o lona uiga la, e tigaina le tagata lea i lona ma’i. 

 

A o i ai Iesu i lana galuega talai ma le faamaloloina o tagata mama’i. Sa i ai le tasi tagata ua soo 

lona tino i le ma’i lepela. Na valaau le tagata lea ia Iesu ona o le fia malolo mai i tiga o le ma’i. 

Ua ia fai atu, “Le Alii e, a e finagalo i ai, e mafai lava ia te Oe ona faamama ia te au”.Ua aapa atu 

Iesu ma pa’i i le lepela ma faapea atu “Ou te loto i ai; ia mama oe. Tamaiti o le taimi lava na pa’i 

ai Iesu i le tagata lepela, na te’a ai lava lona ma’i. 

 

O le valaau o le tagata lepela, o le valaau ma lona talitonu e malolo ia Iesu. E ui i le ma’i faigata o 

le tagata lepela, ae na ia taumafai ma finau ia maua lona malosi. 

 

GALUEGA FAATINO:    Fa’aali ata ma faamatala 

 

Faamolemole lau susuga le faiaoga ia fa’aali ata i tamaiti ma faamatala lau mataupu ina ia 

faigofie ona malamalama le fanau. 

 

PESE:    O lima o Iesu, o lima agalelei 

    E alofa ai i tamaiti uma. 

    E faamalolo i tagata mama’i, 

    Ma faamanuia i tamaiti. 

 

   Tali: O nai o’u lima e auauna ai 

    E tali le valaau. 

    O lima o Iesu, o lima agalelei 

    E alofa ai i tagata uma. 

A’OA’OGA: 

 

1. Ua faamalolo e Iesu le lepela 

2. E alofa Iesu i tagata mama’i 

ASO SA:    29 OKETOPA 2023 

 

MATAUPU:   O LEVI LE AO LAFOGA 

 

SINI: Ia malamalama le vasega, na valaau Iesu ia Levi e mulimuli atu ia 

te Ia 

 

TUSI FAITAU:  Luka 5: 27 – 28    (mo Faiaoga) 

    Luka 5: 28            (mo le Vasega) 

 

“Ona tuua lea e ia o mea uma, ua tulai ma mulimuli ia te Ia” 

 

FESOASOANI MO LE FAIAOGA 

 

O le tatou tala i lenei taeao, O Levi le ao lafoga. O le ao lafoga, o le tagata lea e aoina tupe. A o 

nofonofo ai Levi i luma o le fale e tali ai lafoga, ae maliu ane loa Iesu ma valaau ia te ia. Na 

valaau Iesu ia Levi, ina ia fai o ia ma ona so’o.  

 

Tamaiti, o le usitai o Levi i le valaau a Iesu na manuia ai lava mea uma na ia faia. O lona uiga o 

le usitai e tatau ia tatou uma lava ona faatinoina i so o se tagata 

. 

GALUEGA FAATINO: Matamataga ata 

 

Ia fa’aali i le vasega ata o lo o tapenaina, e fesoasoani foi i le faamatalaina o le tatou mataupu 

 

PESE:  Ua ou filifili e mulimuli ia Iesu 

 

  Ua ou filifili e mulimuli ia Iesu  x3 

  Ou te le toe fo’i, ou te le toe fo’i. 

 

  I have decided to follow Jesus    x3 

  No turning back, no turning back. 

  

A’OA’OGA 

 

1. Ua usitai Levi i le valaau a Iesu 

2. E taua tagata uma  

ASO SA:                05 NOVEMA 2023 

 

MATAUPU:    UA LILIU E IESU LE VAI E AVEA MA UAINA. 

 

SINI: Ia malamalama le vasega, o le mana o Iesu na ia liua ai le vai e 

avea ma uaina. 

 

TUSI FAITAU:         Ioane 2:1-11    (mo Faiaoga) 

                      Ioane 2:9         (mo le Vasega) 

 

“Ua tofo foi le pule i le tausama’aga i le vai ua liu uaina, a ua na leiloa le mea na maua ai…” 

 

FESOASOANI MO LE FAIAOGA 

 

Fa’atalofa atu i le tatou vasega i lenei taeao fou. O le tatou mata’upu fou o le taeao lenei e 

fa’apea, “Ua liliu e Iesu le vai e avea ma uaina”. Ia pe fa’apea foi, “Ua liu uaina le vai”. O le 

uaina tamaiti, o le vai lea e fa’aaoga e fai ai fa’amanatuga. O le uaina, o le vai e gaosi ma ii le 

vine. 

 

Sa fai le fa’aipoipoga i Kana i Kalilaia, sa i ai Iesu ma lona tina o Maria. Ina ua o’o i le taimi o le 

aiga o le fa’aipoipoga, sa tufa ai mea’ai ma inu ai ma le uaina. O le mea ua tupu, ua uma le uaina 

ae le i tofu tagata. Ona alu loa lea o Maria ua talanoa i si ana tama o Iesu ma fai atu i ai, “Iesu ua 

uma le uaina”. Na fa’atonu e Maria taulele’a sa i ai, ina ia fa’alogo lelei i le mea lea o le a fai atu 

ai Iesu ia i latou. 

 

Sa fa’atonu loa e Iesu taulele’a e asu fa’atutumu uma paelo sa i ai i le suavai. Na fa’atutumu e 

taulele’a paelo uma i le suavai. Ona toe fai atu lea o Iesu i taulele’a, e tau asu loa le vai i le au 

vala’aulia. Na asu muamua lava e taulele’a le vai i le pule o le tausama’aga ma tofo ai loa. Tou te 

iloa la tamaiti, na te’i le pule o le tausama’aga i le tofo atu, o le uaina sili lea ona lelei. Ae leiloa 

e le pule o le tausamaa’ga, po’o fea na aumai ai lea uaina lelei. 

 

Ua na o taulelea na latou iloa le mea na aumai ai, ma le vavega na faia e Iesu, o le liliuina lea o le 

vai e fai ma uaina lelei. Tamaiti, tatou te ofo i mea e faia e Iesu. Ae e tele vavega ua faia e Iesu 

mo tagata, e o’o foi ia i tatou. A tatou mama’i, e ave tatou e o tatou matua i le falema’i, ae 

fa’alogo foi tatou o la foi e tatalo o tatou matua i le Atua, ina ia alofa ma fa’amalolo mai tatou. O 

le ala la lena, e toe maua ai e i tatou le malosi, ona o le mana lena o Iesu, ua auala mai i fuala’au 

ma vai a le falemai. 

 

GALUEGA FAATINO: Matamataga ata. 

 

Fa’amolemole susuga i faiaoga e fa’aaoga ata o loo avatu i le tusi e fa’amatamata ai tamati. A i ai 

foi ma nisi ata e mafai ona saunia e lau susuga i le faiaoga ua lelei tele. 

 

PESE:  (fati: youtube- Baa baa black sheep) 

Iesu, Iesu e mata’utia 

O lou mana ua fa’aalia 

Liliu le uaina e avea ma vai 

Ofo ai tagata na feinu ai 

Iesu, Iesu e silisili ia 

O oe o la’u uo, ma lo’u fiafia. 

 

A’OA’OGA: 

 

1. E malosi le mana o Iesu. 

2. Sa usitai Iesu i lona tina. 

ASO SA:   12 NOVEMA 2023 

 

MATAUPU:   UA MALOLO IESU I LE VAIPUNA O IAKOPO 

 

SINI: Ia malamalama le vasega e tatau lava ona iai le taimi e malolo ai. 

 

TUSI FAITAU:  Ioane 4 : 1 – 6    (mo le Faiaoga) 

    Ioane 4 : 6          (mo le Vasega) 

 

“Ua le lava foi Iesu i lana malaga, ona nofo ai lea o ia i luga o le vai, po ua oo i le tutonu o le la” 

 

FESOASOANI MO LE FAIAOGA 

 

O le malolo mai se galuega po o lea lava sau mea na fai, e toe maua ai le isi malosi e toe fa’aauau 

ai le galuega po o se faimalaga sa fai. 

 

A o i ai Iesu i lana malaga e toe foi ai i Kalilaia, ua oo atu o ia i le tasi aai o Samaria, ua ia lagona 

lona lelava ma lona vaivai. Ona ia malolo lea ma nofo ane i luga o le vai. O le mapu po o le 

malolo ai o Iesu na aumaia ai lesi malosi e faaauau ai lana faigamalaga. 

 

Tamaiti, e taua le fai ma malolo e le gata e au mai ai le malosi ae toe maua ai isi mafaufauga lelei 

e faaauau ai se galuega o lo o e faia.  

 

GALUEGA FAATINO: Matamataga ata 

 

Faamolemole ia fa’aali ata o lo o tapenaina i le fanau ma fesoasoani i le faamatalaina o le tatou 

mataupu 

 

PESE:           Le alofa o le Atua 

 

A’OA’OGA: 

 

1. Ua malolo Iesu i le vai o Iakopo 

2. E maua le malosi pe a malolo 

ASO SA:   19 NOVEMA 2023 

 

MATAUPU:   UA VALAAU IESU IA SIMONA PETERU MA ANETEREA 

 

SINI: Ia malamalama le vasega, o le valaau a Iesu ia Simona ma 

Aneterea na avea ai laua ma ona so’o 

 

TUSI FAITAU  Mataio 4: 18 – 20     (mo Faiaoga) 

    Mataio 4: 19             (mo le Vasega) 

 

“Ona fetalai atu lea o Ia ia te i laua, Ina mulimuli mai ia ia te au, ou te faia oulua ma faifaiva i 

tagata” 

 

FESOASOANI MO LE FAIAOGA 

 

A o maliu ane Iesu e latalata ane i le vai o Kalilaia, ua ia iloa atu tama e toalua o Simona Peteru 

ma lona uso o Aneterea, o lo o lafo lo la upega I le vai, aua o tagata faifaiva i laua, pe o tagata foi 

ia e fagogota i le sami e sue mai se i’a. 

 

Ona valaau lea o Iesu ma faapea atu, “Ina mulimuli mai ia ia te au, out e faia oulua ma faifaiva i 

tagata” Tamaiti o le uiga o le vaalaau a Iesu, ia avea Simona Peteru ma lona uso o Aneterea e sue 

pe  saili mai nisi tagata mo Iesu ma lona finagalo. Ia fai foi i laua ma tagata e talai le finagalo o le 

Atua. 

 

Na tuua e Simona ma Aneterea o la upega ae mulimuli ia Iesu, ma avea ai laua o nisi o so’o o 

Iesu. 

 

GALUEGA FAATINO: Valivaliga ata 

 

Faamolemole susuga i faiaoga e fai kopi o ata ua saunia ma tufa i tamaiti e valivali 

 

PESE:  Ou te faia outou ma faifaiva i tagata (I will make you a fisher of men) 

 

  Ou te faia outou ma faifaiva i tagata 

  Faifaiva i tagata   x2 

  Ou te faia outou ma faifaiva i tagata 

  Pe afai tou te mulimuli ia te au 

 

A’OA’OGA: 

 

1. Ua fai Simona ma Aneterea ma so’o o Iesu 

2. Usitai i le valaau a Iesu 

ASO ASO SA:  26 NOVEMA 2023 

 

MATAUPU:    UA MANAO AAPO I LE TOVINA A NAPOTA. 

 

SINI: Ia malamalama le vasega i le leaga o le mea na faia e A’apo, na 

mafua ai ona ia maua le tovine a Napota. 

 

TUSI FAITAU:  1 Tupu 21:1-14    (mo Faiaoga) 

                         1 Tupu 21:2         (mo le Vasega) 

 

“Ua fai atu A’apo ia Napota, ua fa’apea atu, Inā aumai ia lou tovine mo’u fanua e toto ai la’au 

‘aina, auā e latalata i lo’u fale, ae ou te avatu ia te oe le tovine e sili ona lelei i lena e sui a’i; ae 

afai e lelei ia te oe, ou te avatu ia te oe lona tau i tupe”. 

 

FESOASOANI MO LE FAIAOGA: 

 

E toe fa’atalofa atu foi ia te outou le fanau i lenei taeao fou. O le tatou mata’upu o le Aso Sa 

lenei e fa’apea, “Ua mana’o A’apo i le tovine a Napota”. O A’apo o le tupu o Samaria. O lona 

toalua e igoa ia Iesepela. A’o Napota o ia o le Isere’elu.  

 

Ua o’o i le tasi aso, ua va’ai atu A’apo i le manaia o le fanua o Napota fa’atasi ai ma le matagofie 

o le ola o lona tovine. Ua oso le mana’o o A’apo i le tovine o Napota, ona fai atu lea o A’apo ia 

Napota, “Ali’i Napota, aumai lou tovine ma a’u, se’i toto ai a’u la’au ‘aina”. Na musu Napota e 

ave lona tovine ma le tupu. 

 

Sa matuā fa’anoanoa lava le tupu ma ua le ai. Na fesili atu Iesepela le masiofo a A’apo i le tupu, 

pe i ai se mea ua tupu. Sa fa’amatala atu e le tupu i lona to’alua, ua mana’o i le tovine a Napota, 

ae le mafai Napota ona tu’u mai lona tovine mo ia. 

 

Ona fai ai lea e Iesepela le auala leaga ina ia fasiotia ai si toeaina o Napota. Ua latou tu’uina atu 

ni molimau pepelo, ma tu’ua’ina ai si toeaina o Napota fai mai ua faifai Napota i le Atua ma le 

tupu. O se mea matuā leaga tele lea ua faia e le toalua o le tupu. Na ta’ita’i e tagata si toeaina o 

Napota i tuāpā o le a’ai, ma fetogi ia te ia i ma’a, se’ia o’o lava ina oti. 

 

Na ta’u atu le tala ia A’apo ua oti Napota, ona fiafia ai lea o le tupu, ma ia faoa ai loa le tovine o 

Napota. Ese le leaga o le mea ua faia e A’apo ma lona to’alua a tamaiti. Talu ai le mana’o fua i le 

mea totino a si toeaina o Napota. Tamaiti, aua tatou te manana’o fua i ni mea a isi tagata, auā 

tatou te faia ai mea e le tusa ma le finagalo o le Atua, a ea. 

 

GALUEGA FAATINO:    Valivaliga ata 

 

Fa’amolemole susuga i faiaoga Aso Sa e fai ni kopi o ata o lo’o avatu i le tusi, ona tufa lea i 

tamaiti fa’atasi ma ni peni vali e fai ai le galuega fa’atino a le fanau. Ia fai foi ni nai fesili se lua 

pe tolu e tuituliloa ai le malamalama o tamaiti i le mata’upu. 

 

Uiga o upu: 

 

i) mo’u   -        mo a’u 

ii) tovine    -    toga vine 

 A’OA’OGA 

 

1. Aua e te mana’o i mea a lē lua te tuaoi. 

2. Alofa i isi tagata. 

ASO SA:   03 TESEMA 2023 

 

MATAUPU:   O LE PEPE O IESU 

 

SINI: Ia malamalama le vasega, na vivii ma faafetai leoleo mamoe i le 

Atua ona o Iesu le pepe fou 

  

TUSI FAITAU:  Luka 2 : 8 – 20     (mo Faiaoga) 

Luka 2 : 20           (mo le Vasega) 

 

“Ona foi mai lea o leoleo mamoe, o vivii ma faafetai i le Atua, ona o mea uma ua latou faalogo 

ai ma vaai i ai, pei ona taua mai ia te i latou” 

 

FESOASOANI MO LE FAIAOGA: 

 

O le Kerisimasi, o le aso e faamanatuina ai le soifua mai ai o Iesu le pepe na foai mai e le Atua 

mo le lalolagi. 

 

I le po na fanau ai Iesu, na faate’ia ai leoleo mamoe i le pupula faataaliolio mai o le pupula o le 

Atua, faatasi mai ai ma agelu, ma latou vivii i le Atua ma faapea mai “O le viiga i le Atua i mea 

aupitoaluga ma le manuia i le lalolagi i tagata ua alofaina e Ia”. Ua toe foi agelu i le lagi, ona 

fetautalatala’ai lea o leoleo mamoe ina ia latou o i Peteleema, sei o latou vaavaai i le mean a 

faailoa mai e le Alii ia te i latou. Ua faimalaga le au leoleo mamoe, ua taunuu ma ua iloa atu 

Maria ma Iosefa ma le tama meamea o lo o taoto I le fale o manu. Ua latou vivii ma faafetaia le 

Atua ona o le pepe o Iesu. 

 

Tamaiti o le vivii ai o leoleo mamoe i le Atua, o le faaalia foi lea o lo latou agaga faafetai ma le 

fiafia ona o le pepe o Iesu. 

 

GALUEGA FAATINO:    Matamataga ata 

 

Faamolemole faiaoga ia fa’aali i tamaiti ata o lo o saunia ia fesoasoani ai ia malamalama atili le 

fanau.  

 

PESE:  Leoleo mamoe 

 

A’OA’OGA 

 

1. Ua fanau mai le pepe o Iesu 

2. Faafetai I le Atua ona o le pepe o le kerisimasi 

ASO SA:   10 TESEMA 2023 

 

MATAUPU:   O FAIGA MEA ALOFA 

 

SINI: Ia malamalama le vasega, na fai atu e Makoi mea alofa taua mo 

Iesu 

 

TUSI FAITAU  Mataio 2 : 1 - 12     (mo Faiaoga) 

    Mataio 2 : 11          (mo le Vasega) 

 

“…ona latou avatu ai lea ia te Ia o mea alofa, o le auro, ma le pulu lipano, ma le pulu muro” 

 

FESOASOANI MO LE FAIAOGA 

 

Tamaiti, ua tatou i ai le vaitaimi lenei o le Kerisimasi, e fai ai le mea alofa a le tasi i le isi. O le 

meaalofa, e te ave i se se tasi e te fiafia pe e te alofa i ai, ae e te le toe manao i se mea e toe taui 

ai. E ave ma lou loto atoa, ma lou loto fiafia ma e ave foi ma lou loto faafetai. 

 

O le tatou tala, o le malaga ai o Makoi e saili le mea o lo o fanau ai Iesu, ae sei ave i ai a latou 

meaalofa. A’o savavali ai Makoi ia e saili I le nofoaga na fanau ai Iesu, ona o latou iloa lea o le 

fetu mai sasae o loo pupula mai I luga tonu o le fale na fanau ai Iesu. Ua o latou faanatinati ma 

ua iloa atu le fetu ua pupula mai i Sasa’e, ua muamua atu ia te i latou, ma tu i luga i le mea o lo o 

fanau ai Iesu. Ua lagona le fiafia o Makoi ma faataalise ina ia feiloai ia Iesu. Ua latou ulufale i le 

fale o manu, ma iloa ai Maria lona tina, ona latou faapauu lea ma ifo ia te Ia. Ua talai foi ma 

latou mea alofa ma tuu atu ia Iesu. O le Auro, Pululipano ma le Pulumuro  

 

Tamaiti o mea alofa ia a Makoi, o mea e pitosili ona taugata i nuu e omai ai i latou nei. Sa o latou 

fai meaalofa ma lo latou loto fiafia ma le faafetai ia Iesu le pepe o le Kerisimasi. O le a sau mea 

alofa mo tama ma tina? 

 

GALUEGA FAATINO: Faatino le tala 

 

Faamolemole lau susuga le faiaoga e faatino faatasi ma le fanau le tatou tala. Manaia foi ae 

saunia e lau susuga le faiaoga ni paluni po o ni lole e te fai meaalofa ai i le fanau mo lenei 

tausaga. 

 

PESE:  Faamolemole ia usu ni pese Kerisimasi ua masani ai 

 

A’OA’OGA: 

 

1. Talia ma le faafetai se meaalofa ua maua 

2. O Iesu le meaalofa sili mo tatou 

